
پایه‌ی حه‌یا و شـه‌رم له‌ ژیانی مسوڵماندا

پێشه‌كی: 
الحمد لله رب العالمین والصلاة‌ والسلام علی رسوله الأمين وعلی آ‌له وأصحابه أجمعین.
- مه‌به‌ست له‌ دروست بون و هێنانه‌دی مرۆڤ په‌رستنی خوای گه‌وره‌یه‌، به‌ په‌رستنێكی ته‌واو هه‌روه‌ك چۆن له‌ قورئان و فه‌رموده‌دا هاتووه‌، په‌روه‌ردگاری كاربه‌جێش له‌م باره‌یه‌وه‌ فه‌رمویه‌تی: {وَمَا خَلَقۡتُ ٱلۡجِنَّ وَٱلۡإِنسَ إِلَّا لِيَعۡبُدُونِ} الذاریات ٥٦. 
- له‌په‌یام و شه‌ریعه‌تی خوادا په‌رستنه‌كان و ره‌وشته‌كان یه‌ك رسته‌ن، ره‌وشت په‌یوه‌ندیيه‌كی توند و به‌هێزی هه‌یه‌ به‌ رێبازو بیروباوه‌ڕی ئیسلامه‌وه‌، ناونیشانی پابه‌ندبونه‌ به‌ عه‌قیده‌و به‌ڵگه‌ی گه‌ردنگیرییه‌ به‌ رێباز و به‌هاكانه‌وه‌. به‌ تێفكرین و وردبونه‌وه‌ له‌ قورئان و فه‌رموده‌، ده‌بینین له‌ سایه‌ی سێبه‌ری ئیسلامدا هه‌موو حاڵه‌ت و بارێكی مسوڵمان رێكخراوه‌، له‌ نێویاندا ره‌وشته‌كان. له‌ گه‌وره‌یی و گشتگیری ئه‌م ئایینه‌ پیرۆزه‌ ئه‌وه‌یه‌ كه‌ ئاینی ره‌وشته‌ به‌رزه‌كان و سروشته‌ جوان و به‌سوده‌كانه‌. ره‌وشت لایه‌نێكی كرداری خواپه‌رستیه‌و ره‌نگدانه‌وه‌ی ئاین و بیروباوه‌ڕه‌ له‌ ره‌فتارو هه‌ڵسوكه‌وتی مرۆڤدا. خه‌ڵكی به‌ ته‌نها ناڕواننه‌ خواپه‌رستی و په‌یوه‌ندی نێوان مرۆڤ و خوای گه‌وره‌، به‌ڵكو ئه‌وه‌ی به‌لای خه‌ڵكیه‌وه‌ گرنگ و خوازراوه‌، ئه‌وه‌یه‌ ئه‌و كه‌سه‌ی پابه‌نده‌ به‌ خواپه‌رستی و عیباده‌ته‌وه‌ چه‌نده‌ ره‌وشت و ئاكاری هاوسه‌نگه‌ و له‌گه‌ڵ دینداریيه‌كه‌یدا یه‌كده‌گرێته‌وه‌. 
- خواپه‌رستی زیاتر په‌یوه‌ندی نێوان به‌نده‌یه‌ به‌ خوای گه‌وره‌وه‌، ره‌وشتیش زیاتر په‌یوه‌ندیيه‌ له‌ نێوان به‌نده‌و خه‌ڵكانی تردا. 
- خواپه‌رستی راسته‌قینه‌ به‌ربه‌ستێكی قایمه‌ به‌رامبه‌ر به‌ داڕوخانی ره‌وشت و به‌هاكان. چونكه‌ ره‌وشت و به‌هاكان هه‌رچه‌ند ره‌گ و ریشه‌یان له‌ نێوكۆمه‌ڵگادا قایم و تۆكمه‌ بێت، هه‌ر توشی ده‌سكاری و گۆڕین و لادان ده‌بێت، گه‌ر وابه‌سته‌ نه‌بێت به‌ عه‌قیده‌و رێبازو بیروباوه‌ڕێكی خواییه‌وه‌. 
- ئه‌وانه‌ی ده‌یانه‌وێ‌ له‌ ده‌ره‌وه‌ی بازنه‌ی ئایین ره‌وشت و به‌هاكان بپارێزن، له‌ خۆ فریودان و خه‌ڵك فریودان به‌ولاوه‌ هیچی تر نادورنه‌وه‌، مێژووی كۆن و نوێ‌ گه‌واهی بۆ ئه‌م راستیه‌ ده‌ده‌ن. 
- چاكبونی ژیانی تاك و دامه‌زراوی سیستمی كۆمه‌ڵگا دانامه‌زرێت، گه‌ر له‌سه‌ر رێنماییه‌كانی شه‌ریعه‌تی خوا نه‌بێت، له‌ نێویاندا مامه‌ڵه‌ كردن له‌گه‌ڵ خه‌ڵكیدا به‌ڕه‌وشتی جوان و به‌رزه‌وه‌ له‌ هه‌موو بواره‌كاندا. هه‌ركات تاكه‌كانی كۆمه‌ڵ هه‌ستیان به‌ ئه‌ركی سه‌رشانیان كرد و به‌دڵنیاییه‌وه‌ جێبه‌جێیان كرد، ئه‌وكات كاروباره‌كان دامه‌زراو ده‌بن و به‌هاكان جێگیر ده‌بن و شارستانی بنیات ده‌نرێت. 
له‌ نێو ره‌وشت و به‌ ها به‌رزه‌كاندا حه‌یاو شه‌رم به‌ پێوه‌رێكی به‌رزی ره‌وشتی جوان داده‌نرێت. هه‌روه‌ك دایكی ئیمانداران عائیشه‌ (خوای لێ‌ رازیبێت) فه‌رموویه‌تی: (رأس مكارم الاخلاق الحیا‌ء)   پابه‌ندبوون پێوه‌ی خزمه‌ت به‌ مرۆڤایه‌تی ده‌كات له‌سه‌ر ئاستی تاك و كۆمه‌ڵ.
- گه‌ر باسكردنی حه‌یاو شه‌رم وه‌ك پایه‌یه‌كی به‌رزی ره‌وشت جوانی پاساوی خۆی هه‌بێت، ئه‌وا له‌م بارودۆخ و سه‌رده‌مه‌دا كه‌ ره‌وشت و به‌ها ئیسلامیه‌كان كاڵبونه‌وه‌یه‌كی زۆری پێوه‌دیاره‌ له‌ ژێركاریگه‌ری و فشاری جۆراوجۆردا. 

ئه‌مڕۆ له‌ جاران زیاتر پێویستیمان به‌م ره‌وشته‌ هه‌یه‌ چونكه‌ ره‌وشتێكه‌ كاریگه‌رێتی هه‌یه‌ له‌ سه‌رئاستی تاك و خێزان و كۆمه‌ڵگا و نه‌ته‌وه‌، ره‌وشتێكه‌ له‌م سه‌رده‌م و قۆناغه‌دا تا راده‌یه‌ك نامۆ بۆته‌وه‌. كاتێك ئه‌م ره‌وشته‌ له‌ نێوماندا ونبوو ئه‌وا كۆمه‌ڵگا خراپ ده‌بێت و شیرازه‌ تێك ده‌چێت. شه‌رمو حه‌یا ره‌وشتێكه‌ هه‌رچه‌ند پێوه‌ی پابه‌ند بین ئه‌وكات كۆمه‌ڵگا خاوێن و پاك و بێگه‌ردتر ده‌بێت، هه‌رچه‌ند لێی دوركه‌وینه‌وه‌ كێشه‌و گرفت له‌كۆمه‌ڵگادا زیاد ده‌كات و به‌ره‌و كه‌ناری فه‌وتان و تیاچون ده‌ڕوات. 
- له‌ میانه‌ی ئه‌م باسه‌ گرنگ و هه‌ستیاره‌دا به‌ پشتیوانی خوای گه‌وره‌ له‌ روانگه‌ی قورئان و فه‌رموده‌و ژیاننامه‌ی پێغه‌مبه‌ر (صلی الله علیه‌ وسلم ) و هاوه‌ڵانی و زانایانی پێشین و واقیعی كۆمه‌ڵگا، له‌ چه‌ند به‌شێكدا به‌كورتی به‌شێوه‌یه‌كی زانستیانه‌و بابه‌تیانه‌  له‌م بابه‌ته‌ ده‌دوێین. مه‌به‌ستمان له‌م كاره‌ ره‌زامه‌ندی په‌روه‌ردگارو دواتر به‌خۆداچونه‌وه‌و به‌رچاوڕوونی به‌مه‌به‌ستی زیاتر پابه‌ندبونی گه‌له‌كه‌مان به‌خوڕه‌وشتی جوانی ئیسلامی به‌گشتی و له‌ نێویاندا پابه‌ندبوون به‌ حه‌یاو شه‌رمه‌وه‌. 
سبحانك اللهم وبحمدك اشهد ان لا إله‌ إلا أنت أسغفرك وأتوب إلیك. 

به‌شی یه‌كه‌م: پایه‌ی شه‌رم له‌ شه‌ریعه‌تی ئیسلامدا
شه‌رم ره‌وشتێكی گه‌وره‌ و شكۆیه‌ و پایه‌یه‌كی به‌رزی هه‌یه‌ له‌ شه‌ریعه‌تداو، ئیسلام فه‌رمانی پێكردوه‌و سه‌لماندوێتی و هانی داوه‌. 
پێغه‌مبه‌ری ئازیزیش (صلی الله علیه‌ وسلم )  فه‌رمویه‌تی: (لكل دين خلق وخلق الإسلام الحياء، من لا حياء له لا دين له) الراوي: معاذ بن جبل المحدث: ابن عبدالبر - المصدر: التمهيد - الصفحة أو الرقم: 21/142خلاصة حكم المحدث: إسناده حسن. 
  به‌واتای هه‌موو ئاینێك ره‌وشتی خۆی هه‌یه‌و ره‌وشتی ئیسلامیش شه‌رم وحه‌یایه‌. پێغه‌مبه‌ری ئازیزیش ( صلی الله علیه‌ وسلم )  به‌ ره‌وشت به‌رزی وه‌سف كراوه‌ هه‌روه‌ك خوای گه‌وره‌ فه‌رمویه‌تی {وَإِنَّكَ لَعَلَىٰ خُلُقٍ عَظِيمٖ} القلم: ٤. 
پێغه‌مبه‌ری پێشه‌وامان( صلی الله علیه‌ وسلم )  مامۆستا و رابه‌رمانه‌ و فه‌رمانمان پێكراوه‌ كه‌ شوێن كه‌وته‌ی رێبازو په‌یام و رێڕه‌وو سیره‌تی بین، چونكه‌ خاوه‌نی به‌رزترین رێبازی حه‌یاو شه‌رمه‌، ئه‌وه‌تا ابو سعید الخدری_ خوای لێ ڕازیبێت ده‌فه‌رموێت: (كان النبي صلى الله عليه وسلم أشد حياء من العذراء في خدرها، فإذا رأى شيئا يكرهه عرفناه في وجهه) . الراوي: أبو سعيد الخدري، المحدث: البخاري - المصدر: صحيح البخاري - الصفحة أو الرقم: 6102 خلاصة حكم المحدث:[صحيح]. 
به‌واتای پێغه‌مبه‌ری ئازیز (صلی الله علیه‌ وسلم )  زۆر به‌شه‌رم و حه‌یاتر بووه‌ له‌ كچه‌ عازه‌بی ماڵه‌وه‌، گه‌ر شتێكی بدیبایه‌و حه‌زی پێنه‌كردایه‌ به‌ ده‌م و چاویه‌وه‌ ده‌مانزانی و به‌ سیمایه‌وه‌ دیاربوو. 
ئه‌مه‌و به‌ هۆی پایه‌به‌رزی و شكۆیی پێگه‌ی شه‌رم كردن له‌ شه‌ریعه‌تی ئیسلامدا بۆته‌ هاوتای ئیمان، هه‌روه‌ك پێغه‌مبه‌ر (صلی الله علیه‌ وسلم) فه‌رمویه‌تی (الحياء والإيمان في قرن فإن سلب أحدهما اتبعه الأخر). الراوي: عبد الله بن عباس المحدث: ابن عدي - المصدر: الكامل في الضعفاء - الصفحة أو الرقم: 8/493 خلاصة حكم المحدث: [فيه] يوسف بن خالد رواياته فيها نظر قد أجمع على كذبه أهل بلده .
به‌واتای شه‌رم و باوه‌ڕ هه‌ردوو وابه‌سته‌ن پێكه‌وه‌، گه‌ر یه‌كێكیان هه‌ڵگیراو نه‌ما ئه‌وی تریشیان نامێنێت .
پێغه‌مبه‌ریش (صلی الله علیه‌ وسلم ) حه‌یاو شه‌رمی به‌ به‌شێك له‌ ئیمان داناوه‌ و به‌ بێ‌ وی ئیمان كامڵ و ته‌واو نابێت، هه‌ربۆیه‌ فه‌رمویه‌تی (الحياء من الإيمان والإيمان في الجنة والبذاء من الجفاء والجفاء في النار). الراوي: أبو هريرة المحدث: المنذري.المصدر: - الترغيب والترهيب - الصفحة أو الرقم: 3/348 خلاصة حكم المحدث: رجاله رجال الصحيح. 
به‌واتای شه‌رم له‌ باوه‌ڕدایه‌، باوه‌ڕیش له‌ به‌هه‌شتدایه‌، ده‌م درێژی و زمان پیسی له‌ توڕه‌یی و دڵ ره‌قیدایه‌، دڵ ره‌قیش له‌ دۆزه‌خدایه‌ .
هه‌روه‌ها فه‌رمویه‌تی (ما كان الفحش في شيء إلا شانه ، وما كان الحياء في شيء إلا زانه) . الراوي: أنس بن مالك المحدث: الترمذي - المصدر: سنن الترمذي - الصفحة أو الرقم: 1974خلاصة حكم المحدث: حسن غريب. 
به‌واتای كارو وته‌ی ناشیرین و نایه‌جێ‌ له‌هه‌ر شتێكدا بێت ده‌بێته‌ مایه‌ی ناوزڕان و سوك و ریسوایی، شه‌رمیش له‌ هه‌ر شتێكدا بێت جوانی ده‌كاو ده‌یڕازێنێته‌وه‌ . 
شه‌رم هه‌رچه‌نده‌ له‌ غه‌ریزه‌و سروشت و ماكی مرۆڤدایه‌، به‌ڵام له‌گه‌ڵ ئه‌وه‌شدا له‌ ره‌وشت ونه‌ریتی ئیماندایه‌. پێغه‌مبه‌ری خواش(صلی الله علیه‌ وسلم )  فه‌رمویه‌تی (الإيمان بضع وستون شعبة، والحياء شعبة من الإيمان) . الراوي: أبو هريرة المحدث: البخاري -المصدر: صحيح البخاري - الصفحة أو الرقم: 9 خلاصة حكم المحدث:[صحيح].
به‌واتای باوه‌ڕ حه‌فتاو هه‌ندێك به‌شه‌، شه‌رمیش به‌شێكه‌ له‌ باوه‌ڕ . 
نهێنی بونی حه‌یا له‌ ئیماندا به‌نده‌ به‌وه‌ی هه‌ردوكیان بانگه‌شه‌ن بۆ خێروچاكه‌ و خۆپارێزی و ، دوركه‌وتنه‌وه‌ له‌ شه‌ڕو خراپه‌. ئیمان هانی بڕواداران ده‌دات بۆ كاری چاكه‌و دوركه‌وتنه‌وه‌ له‌ تاوان و گوناهو خراپه‌. شه‌رمیش خاوه‌نه‌كه‌ی ده‌پارێزێت له‌ به‌زایه‌دانی مافی خواو كه‌مته‌رخه‌می له‌ سوپاس گوزاری په‌روه‌ردگار، ده‌یپارێزێت له‌كردارو گوفتاری خراپ، هه‌روه‌ها ده‌یپارێزێت له‌ سه‌رزه‌نشت و گله‌یی و گازنده‌ی خه‌ڵكی. 
ابن عبدالبر له‌ حه‌زره‌تی سوله‌یمانه‌وه‌ سڵاوی خوای لێبێت ده‌گێڕێته‌وه‌ (الحیاء نظام الایمان فاذا انحل النظام ذهب ما فیه) . 
شه‌رم په‌یڕه‌وو سیسته‌می ئیمانه‌ گه‌ر سیسته‌مه‌كه‌ ترازاو نه‌ما ئه‌وه‌شی تێیدایه‌ به‌زایه‌ده‌چێت و نامێنێ. 
شه‌رم به‌به‌شێك له‌ ئیمان دانراوه‌، له‌ به‌رئه‌وه‌ی ئیمان دابه‌ش ده‌بێت بۆ به‌جێهێنانی فه‌رمانه‌كانی خودا و وازهێنان و دوركه‌وتنه‌وه‌ له‌و شتانه‌ی خوا قه‌ده‌غه‌ی كردون، گه‌ر دوركه‌وتنه‌وه‌ و وازهێنان له‌ قه‌ده‌غه‌كراوه‌كان هاته‌دی به‌ هۆی شه‌رمه‌وه‌ واته‌ به‌شێك له‌ ئیمان هاتۆته‌ دی. 
به‌ واتایه‌كی تر شه‌رم خاوه‌نه‌كه‌ی ده‌پارێزێت له‌ ئه‌نجامدانی حه‌رام و قه‌ده‌غه‌ كراوه‌كان كردار بن یان گوفتار، هه‌روه‌ها ئیمانیش هه‌مان رۆڵ ده‌بینێت و ته‌واوكه‌ری یه‌كترن. هه‌ربۆیه‌ شه‌رم كردن خێروچاكه‌یه‌ و هه‌رئه‌وه‌شی لێ‌ فه‌راهه‌م دێت و ماده‌و هه‌وێنی خێره‌ و به‌ڵكوهه‌موو خێرێكه‌. ئه‌وه‌تا پێغه‌مبه‌ری ئیسلام (صلی الله علیه‌ وسلم )  فه‌رمویه‌تی (الحياء لا يأتي إلا بخير) صحيح البخاري.
هه‌روه‌ها فه‌رمویه‌تی (الحیا‌ء خیر كله) قال الراوي أو قال (الحیا‌ء كله خیر) صحيح مسلم . 
ئیمامی نه‌وه‌وی (ره‌حمه‌تی خوای لێبێت) له‌م باره‌وه‌ فه‌رمویه‌تی شه‌رم هه‌مووی خێره‌و ته‌نها خێری لێدێته‌ دی، لای هه‌ندێك بۆته‌ مایه‌ی ئاڵۆزی، له‌ میانه‌ی ئه‌وه‌ی كه‌سه‌كه‌ خاوه‌ن شه‌رمه‌و شه‌رم ده‌كات له‌ گه‌یاندنی حه‌ق، ئه‌مه‌ش وا ده‌كات فه‌رمان به‌ چاكه‌و نه‌هی له‌ خراپه‌ نه‌كات، یان شه‌رمنیه‌كه‌ی ده‌بێته‌ مایه‌ی فه‌وتانی هه‌ندێك له‌ مافه‌كانی. به‌ڵام زانایان له‌م باره‌یه‌وه‌ فه‌رمویانه‌ ئه‌مانه‌ شه‌رمی راسته‌قینه‌ نین به‌ڵكو لاوازی و سستیه‌، به‌ پێی دابونه‌ریتی خه‌ڵك پێی ده‌وترێت شه‌رم. حه‌قیقه‌تی شه‌رم و حه‌یا ره‌وشتگه‌لێكه‌ هانی مرۆڤ ده‌دات بۆ وازهێنان له‌ شته‌ خراپ و ناشیرینه‌كان و رێگری ده‌كات له‌ كه‌مته‌رخه‌می له‌ مافی خاوه‌ن مافه‌كان و... هتد.
شه‌رم ره‌وشتێكی به‌رزه‌و مرۆڤ ده‌پارێزێت له‌ ره‌فتاری نه‌وی و نه‌شیاوو ناوبانگی خراپ و وته‌ی ناشیرین و هه‌رشتێك كه‌ نه‌شێت له‌گه‌ڵ سیماو سروشتی دروستدا، هه‌روه‌ها به‌رگری له‌به‌زایه‌ دانی مافی خاوه‌ن ماف ده‌كات. 
سه‌باره‌ت به‌وه‌ی شه‌رم و حه‌یا بنچینه‌و بنه‌مای هه‌موو خێر و چاكه‌یه‌كه‌، ئیمامی ابن القیم ( ره‌حمه‌تی خوای لێبێت ) له‌م باره‌یه‌وه‌ ده‌لێت : ره‌وشتی شه‌رم و حه‌یا له‌ چاكترین و مه‌زنترین و شكۆترین وبه‌سودترینی ره‌وشته‌كانه‌، به‌ڵكو له‌ تایبه‌تمه‌ندێتی مرۆڤه‌كانه‌و پێی ده‌ناسرێته‌وه‌، هه‌ركه‌س شه‌رم و حه‌یای تێدا نه‌بوو ئه‌وا له‌ مرۆڤایه‌تی دا جگه‌ له‌ گۆشت و خوێن و روكه‌شی ده‌ره‌وه‌ی، هیچی تری تێدا نییه‌، هه‌روه‌ها هیچ جۆره‌ خێرو چاكه‌یه‌كیشی له‌باردا نییه‌، وه‌ئه‌گه‌ر ئه‌م ره‌وشته‌ نه‌بوایه‌ ئه‌وا رێزی میوان نه‌ده‌گیراو، په‌یمان و به‌ڵێنه‌كان جێبه‌جی نه‌ده‌كران و، ئه‌مانه‌ته‌كان نه‌ده‌گه‌ڕانه‌وه‌ بۆ خاوه‌نه‌كانیان، پێداویستی كه‌س جێبه‌جێ‌ نه‌ده‌كرا . پیاو نه‌ده‌گه‌ڕا بۆ شتی جوان تا شوێن كه‌وته‌ی بێت وه‌شتی خراپ تا لێی دوركه‌وێته‌وه‌، داوێنی دانه‌ده‌پۆشی، دوور نه‌ده‌كه‌وته‌وه‌ له‌كاری خراپ و نابه‌جێ‌ . زۆرێك له‌ خه‌ڵكی گه‌ر ئه‌و شه‌رم و حه‌یایه‌ی تیایاندایه‌ نه‌بوایه‌، ئه‌وا ئه‌و شتانه‌ی كه‌ فه‌رز كرابوو له‌ سه‌ریان جێبه‌جێیان نه‌ده‌كرد، ره‌چاوی مافی خه‌ڵكیان نه‌ده‌كرد، سیله‌ی ره‌حمیان به‌جێ نه‌ده‌هێنا، له‌گه‌ڵ باوكیاندا چاك نه‌ده‌بوون . هانده‌رو پاڵنه‌ری ئه‌م جۆره‌ كاروكرده‌وانه‌، یان هانده‌رێكی ئاینین كه‌ بریتیه‌ له‌ هیوای به‌ده‌ست هێنانی ئاینده‌یه‌كی باش و ستایش كراو، وه‌یان هانده‌رێكی دنیایی گه‌وره‌و باڵایه‌، كه‌بریتی یه‌ له‌شه‌رم و حه‌یای خاوه‌نه‌كه‌ی له‌ خه‌ڵكی. بێگومان رون بۆته‌وه‌ گه‌ر شه‌رم و حه‌یا نه‌بێت له‌ خوا یان له‌خه‌ڵكی ئه‌وا كه‌س ئه‌و كاره‌ چاكانه‌یان جێبه‌جێ‌ نه‌ده‌كرد.  
شه‌رم ده‌شێت له‌ نێوان به‌نده‌و خوای گه‌وره‌دا بێت، به‌نده‌ شه‌رم بكات خوای گه‌وره‌ بیبینێت له‌ كارێكدا كه‌ نه‌هی لێكردووه‌، ئه‌م جۆره‌ حه‌یایه‌ له‌م فه‌رموده‌یه‌دا به‌ جوانی رون ده‌بێته‌وه‌ (استحيوا من الله حق الحياء . قال : قلنا : يا نبي الله ! إنا لنستحيي والحمد لله . قال : ليس ذلك ، ولكن الاستحياء من الله حق الحياء ؛ أن تحفظ الرأس وما وعى ، وتحفظ البطن وما حوى ، ولتذكر الموت والبلى ، ومن أراد الآخرة ترك زينة الدنيا، فمن فعل ذلك فقد استحي من الله حق الحياء). الراوي: عبدالله بن مسعود المحدث: الألباني - المصدر: صحيح الترغيب - الصفحة أو الرقم: 2638خلاصة حكم المحدث: حسن لغيره. 
ئه‌م فه‌رموده‌یه‌ نیشانه‌كانی شه‌رم كردن له‌ خوای گه‌وره‌ی رون كردۆته‌وه‌، كه‌ بریتی یه‌ له‌ پاراستنی ئه‌ندامه‌كانی لاشه‌ له‌ گوناهو تاوان، بیركردنه‌وه‌ له‌ مردن و وابه‌سته‌ نه‌بوون به‌ دنیاوه‌، به‌ شێوه‌یه‌ك حه‌زو ئاره‌زووی دونیا سه‌رقاڵت نه‌كات و دورت نه‌خاته‌وه‌ له‌ ژیانی دوارۆژ، له‌ لاپه‌ڕه‌كانی تردا زیاتر له‌سه‌رئه‌م فه‌رموده‌یه‌ ده‌دوێین.
پێغه‌مبه‌ری خوا (صلی الله علیه‌ وسلم )  فه‌رمویه‌تی: (اللهم لا يدركني زمان ، و لا تدركوا زمانا ، لا يتبع فيه العليم ، و لا يستحيى فيه من الحليم ، قلوبهم قلوب الأعاجم ، و ألسنتهم ألسنة العرب)  . الراوي: سهل بن سعد الساعدي المحدث: الألباني - المصدر: السلسلة الضعيفة - الصفحة أو الرقم: 1371، خلاصة حكم المحدث: ضعيف. 
به‌واتای خوایه‌ سه‌رده‌مێك نه‌بینم و ئێوه‌ش نه‌یبینن كه‌ خه‌ڵكی شوێنی زانایان ناكه‌ون و كه‌س شه‌رم له‌ دڵنه‌رمه‌كان ناكات، دڵه‌كان دڵی بێگانه‌یه‌و زمانه‌كان زمانی عه‌ره‌ب .
هه‌روه‌ها پێغه‌مبه‌ری ئازیز (صلی الله علیه‌ وسلم ) پیاوێك داوای راسپارده‌و ئامۆژگاری لێكردوئه‌ویش پێی فه‌رموو: (أوصيك أن تستحي من الله كما تستحي رجلا صالحا من قومك) الراوي: سعيد بن يزيد المحدث: أبو حاتم الرازي - المصدر: المراسيل ابن أبي حاتم - الصفحة أو الرقم:  68، خلاصة حكم المحدث: سعيد بن يزيد لا صحبة له. 
به‌واتای شه‌رم له‌ خوا بكه‌ هه‌وه‌ك چۆن شه‌رم له‌ پیاوچاكێكی گه‌له‌كه‌ت ده‌كه‌یت. 
زانایان فه‌رمویانه‌ شه‌رم كردن به‌نده‌ به‌ ژیانه‌وه‌ و به‌ پێی ژیانی دڵ و ده‌رون ره‌وشتی شه‌رمنی هێزو تواناو بونی هه‌یه‌، كه‌می شه‌رم له‌ مردنی دڵ و گیاندایه‌، یه‌كه‌مین پایه‌ی شه‌رم، شه‌رم كردنه‌ له‌ خوای گه‌وره‌، ئه‌مه‌ش به‌وه‌ دێته‌ دی، نه‌تبینێت به‌ شێوه‌یه‌ك كه‌ نه‌هی لێكردووه‌ ئه‌مه‌ش به‌ ناسین و چاودێری خوای گه‌وره‌ دێته‌ دی، هه‌ر به‌و مانایه‌ دێت كه‌ له‌ فه‌رموده‌ی پێغه‌مبه‌ر(صلی الله علیه‌ وسلم )  ناسراو به‌ فه‌رموده‌ی جبریل، هاتووه‌ كه‌ پرسیاری لێده‌كات سه‌باره‌ت به‌ (الاحسان) ئه‌ویش فه‌رموی ( الإحسان : أن تعبد الله كأنك تراه، فإن لم تكن تراه فإنه يراك ). الراوي: أبو هريرة المحدث: البخاري - المصدر: صحيح البخاري - الصفحة أو الرقم: 4777
خلاصة حكم المحدث:[صحيح] 
به‌ واتای وا خواپه‌رستی بكه‌ هه‌روه‌ك چۆن خوا ده‌بینیت، گه‌ر تۆ خوا نه‌بینیت ئه‌وا خوا تۆ ده‌بینێت. ئه‌م جۆره‌ شه‌رم كردنه‌ به‌رزترین نه‌ریت و ئاكاری بڕوایه‌و شكۆترین پله‌كانی ئیحسانه‌. 
شه‌رم كردن وابه‌سته‌ی به‌نده‌ی ئیمانداره‌و لێی جیانابێته‌وه‌، وه‌ك سێبه‌ر وایه‌ بۆ خاوه‌نه‌كه‌ی، له‌ به‌رئه‌وه‌ی شه‌رم كردن به‌ شێكه‌ له‌ عه‌قیده‌و بیروباوه‌ڕی مسوڵمان. پێغه‌مبه‌ری خوا(صلی الله علیه‌ وسلم ) له‌م باره‌یه‌وه‌ فه‌رمویه‌تی (الحياء من الإيمان)  متفق عليه.
هه‌روه‌ها فه‌رمویه‌تی: (إن مما أدرك الناس من كلام النبوة الأولى : إذا لم تستح فاصنع ما شئت)  رواه البخاري. 
ئه‌م فه‌رموده‌یه‌ له‌ شێوه‌ی فه‌رماندا هاتووه‌، به‌ڵام ماناكه‌ی سه‌رزه‌نشت و هه‌ڕه‌شه‌كردنه‌، ئه‌م فه‌رموده‌یه‌ چه‌ند راڤه‌یه‌ك له‌خۆ ده‌گرێت له‌وانه‌ راڤه‌یه‌كی به‌ناوبانگه‌ كه‌ ده‌ڵێت: ئه‌گه‌ر شه‌رم له‌ نه‌نگی ناكه‌یت و له‌ ئابڕوچون ناترسیت، ئه‌وه‌ی ده‌رونت پێت ده‌ڵێت و فه‌رمانت پێده‌كات ئه‌نجامی بده‌، جا كاره‌كه‌ چاكه‌ یان خراپه‌، فه‌رموده‌كه‌ ئه‌وه‌مان بۆ روون ده‌كاته‌وه‌ ئه‌وه‌ی مرۆڤ دوور ده‌خاته‌وه‌ له‌ خراپه‌ ته‌نها شه‌رم كردنه‌، ئه‌گه‌ر شه‌رم نه‌بوو ده‌رونی خۆی فه‌رمانی پێده‌كات و گیرۆده‌ی ده‌كات بۆ ئه‌نجامدانی گومڕایی و خراپه‌ كردن .
له‌كۆتایی ئه‌م به‌شه‌دا بۆ رازانه‌وه‌ی باسه‌كه‌مان، به‌پێویستی ده‌زانین ئاماژه‌ به‌ سه‌رگوزشته‌یه‌كی مێژوویی بده‌ین:
ده‌ڵێن پیاوێك هاته‌ لای ئیبراهیمی كوڕی ئه‌دهه‌م (ره‌حمه‌تی خوای لێبێت) وتی: ئه‌ی ئیمام، ده‌مه‌وێت تۆبه‌ بكه‌م و واز له‌ گوناهو تاوان بهێنم، به‌ڵام بۆم ناكرێت و دووباره‌ ده‌گه‌ڕێمه‌وه‌ سه‌ری، شتانێكم نیشان بده‌ بمپارێزێت و چیتر له‌خوا یاخی نه‌بم و تاوان و گوناه‌ ئه‌نجام نه‌ده‌م.
ئیبراهیم پێی وت: ئه‌گه‌ر ویستت له‌خوا یاخی بیت ئه‌وا یاخی مه‌به‌ له‌سه‌ر زه‌مینه‌كه‌یدا؟ پیاوه‌كه‌ وتی: ئه‌ی له‌كوێ‌ یاخی بم؟! ئه‌ویش پێی وت: له‌ ده‌ره‌وه‌ی موڵك و زه‌مینی خوادا! پیاوه‌كه‌ وتی: چۆن ده‌بێت ئه‌ی ئیمام؟! زه‌وی هه‌موو موڵكی خوایه‌! ئیبراهیم پێی وت: ئایا شه‌رم ناكه‌یت، ده‌ڵێی زه‌وی هه‌موو موڵكی خوایه‌و له‌سه‌ر زه‌وی خوادا تاوان و گوناه‌ ده‌كه‌یت؟
هه‌روه‌ها به‌ پیاوه‌كه‌ی وت: ئه‌گه‌ر ویستت یاخی بیت و تاوان بكه‌یت، ئه‌وا رزق و رۆزی خوا مه‌خۆ! پیاوه‌كه‌ وتی: ئه‌ی چۆن بژیم؟ ئه‌ویش پێی وت: ئایا شه‌رم ناتگرێت، رزق و رۆزی خوا ده‌خۆیت و دواتر لێی یاخی ده‌بیت؟!
ئینجا پێی وت: گه‌ر وازت نه‌هێناو هه‌ر ویستت یاخی بیت، له‌ شوێنێكدا لێی یاخی به‌ كه‌ نه‌تبینێت! پیاوه‌كه‌ وتی: ئه‌وه‌ چۆن ده‌بێت، له‌ هه‌ر كوێیه‌ك بین خوای گه‌وره‌ له‌گه‌ڵماندایه‌ ؟! ئه‌ویش پێی وت: ئایا شه‌رم ناكه‌یت خوات له‌گه‌ڵدایه‌و لێشت نزیكه‌، كه‌چی هه‌ر یاخی ده‌بیت؟
ئینجا پێی وت: گه‌ر وازت نه‌هێناو هه‌ر یاخی بوویت، ئه‌وكات گه‌ر فریشته‌ی گیانكێشان هات بۆ  گیانكێشانت، پێی بڵێ‌ مۆڵه‌تم بده‌ تا تۆبه‌ ده‌كه‌م! پیاوه‌كه‌ وتی: كێ‌  ده‌توانێ‌ ئه‌وه‌ بكات؟! ئه‌ویش وتی: ئایا شه‌رم ناكه‌یت فریشته‌ی گیان كێشان بێت و گیانت بكێشێت، تۆش له‌نێو تاوان و یاخیبووندا بیت؟!
دواتر پێی وت: گه‌ر وازت نه‌هێناو هه‌ر ویستت یاخی بیت و گوناه بكه‌یت، ئه‌وا گه‌ر كارگوزاری دۆزه‌خ هاتن و په‌لكێشیان كردیت بۆ نێو ئاگر، پێیان بڵێ‌: له‌گه‌ڵتاندا نایه‌م. پیاوه‌كه‌ وتی: ئه‌وه‌ چۆن ده‌بێت ئه‌ی ئیمام؟! ئیبراهیم پێی وت: ئایا شه‌رم له‌خوا ناكه‌یت، دوای رونكردنه‌وه‌ی هه‌موو ئه‌م راستیانه‌.  
به‌شی دووه‌م: به‌شه‌كانی شه‌رم كردن:
زانایان له‌ میانه‌ی چه‌ند بایه‌خ و پێوه‌رو ره‌چاو كردنێكه‌وه‌، به‌پێی خوێندنه‌وه‌یان بۆ ده‌قه‌كان، شه‌رم كردنیان دابه‌ش كردووه‌. ئێمه‌ش لێره‌دا به‌ دوو سه‌ره‌باسی سه‌ره‌كی رونی ده‌كه‌ینه‌وه‌: 
باسی یه‌كه‌م: دابه‌شكردنی له‌ میانه‌ی بنچینه‌ی حه‌یاوه‌:
ده‌كرێت شه‌رم كردن وه‌ك بنه‌ڕه‌تێك دابه‌شی بكه‌ین بۆ دوو به‌ش: 
1- شه‌رمی خۆڕسكی و خۆماكی: ئه‌م جۆره‌یان له‌ بنه‌چه‌و بنچینه‌ی دروست بوونی مرۆڤدایه‌. 
2- شه‌رم كردنی وه‌رگیراو: ئیمامی قورتوبی فه‌رمویه‌تی (الحیا‌ء المكتسب: هو الذي جعله الشارع من الایمان، غیر ان من كانت فیه غریزة‌ الحیا‌ء فانها تعینه علی المكتسب، وقد یتطبع بالمكتسب حتی یصیر غریزیا... )   
هه‌روه‌ها وتراوه‌ شه‌رم وه‌رگیراوه‌ وه‌ك ره‌وشت وهه‌موو كاره‌ چاكه‌كانی تر، ‌یان خۆماكه‌و به‌كارهێنانی له‌ روانگه‌ی شه‌رعه‌وه‌ پێویستی به‌ وه‌رگرتن و نیه‌ت و زانست هه‌یه‌،له‌م باریه‌وه‌  ئیمامی قورتوبی وتویه‌تی (وكان النبی (صلی الله علیه‌ وسلم )  قد جمع له النوعان من الحیا‌ء: المكتسب، والغریزي، وكان فی الغریزی اشد حیا‌ء من العذرا‌ء فی خدرها. وكان فی المكتسب فی الذروهة العلیا)   
باسی دووه‌م: به‌شه‌كانی شه‌رمكردن
ده‌كرێت به‌م شێوازه‌ی خواره‌وه‌ شه‌رم كردن دابه‌ش بكه‌ین بۆ چوار خاڵ: 
یه‌كه‌م / شه‌رم كردن له‌ خوای گه‌وره‌:
ئه‌مه‌یان به‌گه‌وره‌ترین جۆری شه‌رم دێته‌ ئه‌ژماردن، ئه‌مه‌ش به‌وه‌ ده‌بێت ناكرێت به‌نده‌كان چاكه‌و فه‌زڵ و نیعمه‌ته‌كانی خوای گه‌وره‌ به‌ سه‌ریانه‌وه‌ به‌ خراپه‌و كوفرو سته‌م و نكۆڵی كردن وه‌ڵام بده‌نه‌وه‌، له‌كاتی به‌ڵاو گرفت و تاقی كردنه‌وه‌دا ناكرێت به‌نده‌كان هاواریان لێ‌ هه‌ڵسێ‌ و چاكه‌و منه‌ت و ره‌حمه‌تی خوای گه‌وره‌ به‌سه‌ریانه‌وه‌ له‌ بیربكه‌ن، ئه‌مه‌و ده‌بێت به‌نده‌كان پابه‌ندبن به‌ بڕیار و فه‌رمانه‌كان و رێگرییه‌كانی په‌روه‌ردگارو به‌راستی له‌ خوای گه‌وره‌ بترسن.
ئه‌م جۆره‌ شه‌رمه‌ به‌وه‌ دێته‌دی به‌نده‌كان بیر له‌ نیعمه‌ته‌كانی خوای گه‌وره‌ بكه‌نه‌وه‌، كه‌ نیعمه‌ت گه‌لێكی فراوان و گشتگیره‌، دواتر به‌نده‌كان به‌خۆداچونه‌وه‌ی ده‌رونی خۆیان بكه‌ن و لێپرسینه‌وه‌ی هه‌ڵه‌و كه‌موكورتی و كه‌مته‌رخه‌میه‌كانیان بكه‌ن. له‌مباره‌یه‌وه‌ هه‌ندێ‌ له‌ زانایانی پێشین فه‌رمویانه‌ (خف الله علی قدر قدرته علیك، واستح منه علی قدر قربه منك)  . 
به‌واتای له‌ خوا بترسه‌ به‌ پێی توانای خوای گه‌وره‌ به‌سه‌رته‌وه‌، له‌ خوا شه‌رم كه‌ به‌ ئه‌ندازه‌ی نزیكی خوا لێته‌وه‌. هه‌روه‌ها خوای گه‌وره‌ فه‌رمویه‌تی {أَلَمۡ يَعۡلَم بِأَنَّ ٱللَّهَ يَرَىٰ} العلق: ١٤. به‌ واتای: ئایا نه‌یزانیوه‌ كه‌ خوا ده‌یبینێت و ئاگای (له‌گوفتار و كرداریه‌تی). 
هه‌روه‌ها فه‌رمویه‌تی {إِنَّ ٱللَّهَ كَانَ عَلَيۡكُمۡ رَقِيبٗا} النسا‌ء: ١. به‌واتای: خوای گه‌وره‌ چاودێره‌ به‌سه‌رتانه‌وه‌. 
جورئه‌ت و بوێری به‌نده‌كان له‌سه‌ر گوناهو تاوان و به‌سوك ته‌ماشا كردنی فه‌رمان و رێگرییه‌ شه‌رعیه‌كان به‌ڵگه‌یه‌ له‌سه‌ر رێز نه‌گرتنی په‌روه‌ردگارو به‌گه‌وره‌ نه‌گرتنی. بوشری كوڕی حارسی حافی فه‌رمویه‌تی (لو تفكر الناس في عظمة‌ الله تعالی لما عصوه) به‌واتای گه‌ر خه‌ڵكی بیریان كردایه‌ته‌وه‌ له‌ گه‌وره‌یی خوای گه‌وره‌ هه‌رگیز لێی یاخی نه‌ده‌بوون. 
شه‌رم كردن له‌ خوای گه‌وره‌ واته‌ پابه‌ندبوون به‌ فه‌رمانه‌كان و دوور كه‌وتنه‌وه‌ له‌و كارو گوفتارانه‌ی خوای گه‌وره‌ نه‌هی لێكردووه‌ بۆ ئه‌م مه‌به‌سته‌ش پێغه‌مبه‌ری ئازیز(صلی الله علیه‌ وسلم )  فه‌رمویه‌تی: (استحيوا من الله حق الحياء . قال : قلنا : يا نبي الله ! إنا لنستحيي والحمد لله . قال : ليس ذلك ، ولكن الاستحياء من الله حق الحياء ؛ أن تحفظ الرأس وما وعى ، وتحفظ البطن وما حوى ، ولتذكر الموت والبلى ، ومن أراد الآخرة ترك زينة الدنيا، فمن فعل ذلك فقد استحي من الله حق الحياء).
مانای (استحیوا من الله حق الحیا‌ء) یانی له‌ خوا شه‌رم بكه‌ن به‌ ئه‌ندازه‌ی وزه‌و تواناتان، هه‌روه‌ك زانراوه‌ مرۆڤ ناتوانێت هه‌ستێت به‌ ئه‌نجامدانی هه‌موو كاره‌كانی سه‌رشانی به‌ شێوه‌یه‌كی كامڵ و ته‌واو، به‌ڵكو هه‌ریه‌كه‌ به‌ پێی وزه‌و توانای خۆی كاره‌كانی خۆی ئه‌نجام ده‌دات هه‌روه‌ك خوای گه‌وره‌ فه‌رمویه‌تی {فَٱتَّقُواْ ٱللَّهَ مَا ٱسۡتَطَعۡتُمۡ وَٱسۡمَعُواْ وَأَطِيعُواْ وَأَنفِقُواْ خَيۡرٗا لِّأَنفُسِكُمۡۗ وَمَن يُوقَ شُحَّ نَفۡسِهِۦ فَأُوْلَٰٓئِكَ هُمُ ٱلۡمُفۡلِحُونَ} التغابن: ١٦. به‌واتای هه‌تا ده‌توانن به‌ته‌قواو خواناس بن، گوێڕایه‌ڵ و فه‌رمان به‌ردار بن، خێر و چاكه‌ بكه‌ن، ئه‌وانه‌ هه‌مووی بۆ خۆتان چاكه‌، جا ئه‌وه‌ی خۆی بپارێزێت له‌ ره‌زیلی و رژدی و نه‌فسی خۆی، ئا ئه‌وانه‌ هه‌ر خۆیان سه‌رفرازن. 
(قال : قلنا : يا نبي الله ! إنا لنستحيي والحمد لله) به‌م شێوه‌یه‌ وه‌ڵامیان دایه‌وه‌ له‌ به‌رئه‌وه‌ی مه‌به‌ستیان ئه‌وه‌ بوو كه‌ ئه‌وان كاری چاك ده‌كه‌ن و خۆده‌پارێزن له‌ كاری خراپ به‌ پێی توانایان، پێغه‌مبه‌ری خوا (صلی الله علیه‌ وسلم )  وه‌ڵامی دانه‌وه‌ كه‌ ئه‌مه‌به‌ ته‌نها مه‌به‌ست و داواكراو نیه‌، له‌ به‌رئه‌وه‌ی چه‌ند مه‌رجێك هه‌یه‌ بۆ بوونی شه‌رم به‌ مانا فراوان و ته‌واوه‌كه‌ی به‌م شێوه‌یه‌ی خواره‌وه‌: 
1- (أن تحفظ الرأس وما وعى) واته‌ پاراستنی سه‌رو پاراستنی ژیری و چاوو گوێ‌ و زمان. هه‌روه‌ك خوای گه‌وره‌ فه‌رمویه‌تی {وَلَا تَقۡفُ مَا لَيۡسَ لَكَ بِهِۦ عِلۡمٌۚ إِنَّ ٱلسَّمۡعَ وَٱلۡبَصَرَ وَٱلۡفُؤَادَ كُلُّ أُوْلَٰٓئِكَ كَانَ عَنۡهُ مَسۡ‍ُٔولٗا} الإسرا‌ء:٣٦. به‌واتای له‌ شتێك مه‌دوێ‌ و شوێنی شتێك مه‌كه‌وه‌ كه‌زانست و زانیاریت ده‌رباره‌ی نیه‌، چونكه‌ به‌راستی ده‌زگاكانی بیستن و بینین و تێگه‌یشتن، هه‌ر هه‌مووی به‌رپرسیاره‌ له‌ به‌رامبه‌ریه‌وه‌. 
2- (وتحفظ البطن وما حوى) به‌واتای پاراستنی سك و ئه‌وانه‌ی پێوه‌ی به‌ندن وه‌ك پاراستنی داوێن له‌ حه‌رام هه‌روه‌ها پاراستنی سك له‌خواردنی حه‌رام، یان خواردنێك به‌ ماڵی حه‌رام كڕابێت. له‌به‌رئه‌وه‌ی لاشه‌ گه‌شه‌ ده‌كاو به‌هێز ده‌بێت به‌ هۆی خواردنه‌وه‌، خوای گه‌وره‌ له‌ به‌نده‌كانی قبوڵ ناكا خواردن و خواردنه‌وه‌ی حه‌رام بخۆن لاشه‌یان پێی گه‌شه‌ بكات، له‌به‌رئه‌وه‌ی خوای گه‌وره‌ خاوێنه‌و به‌س خاوێن قبوڵ ده‌كات. 
3- (ولتذكر الموت والبلى) واته‌ به‌رده‌وام یادی مردن بكه‌ن له‌به‌رئه‌وه‌ی مرۆڤ له‌ دونیادا نه‌مر نیه‌و ده‌مرێت و راده‌گیرێت له‌ به‌رده‌ستی خوای گه‌وره‌ دا هه‌روه‌ك پێغه‌مبه‌ری خوا (صلی الله علیه‌ وسلم )  فه‌رمویه‌تی (فاكثروا من ذكر هادم اللذات الموت)  .
4- (ومن أراد الآخرة ترك زينة الدنيا) ئه‌مه‌ش واتای زوهدو به‌كه‌م گرتنی دونیا ده‌گرێت و وازهێنانه‌ له‌و شتانه‌ی كه‌ له‌ رۆژی دواییدا سودی نیه‌ هه‌روه‌ك خوای گه‌وره‌ فه‌رمویه‌تی: {تِلۡكَ ٱلدَّارُ ٱلۡأٓخِرَةُ نَجۡعَلُهَا لِلَّذِينَ لَا يُرِيدُونَ عُلُوّٗا فِي ٱلۡأَرۡضِ وَلَا فَسَادٗاۚ وَٱلۡعَٰقِبَةُ لِلۡمُتَّقِينَ} القصص: ٨٣. به‌واتای ئه‌و ماڵی قیامه‌ته‌و ئه‌و به‌هه‌شته‌ به‌رینه‌مان ئاماده‌ كردووه‌ بۆ ئه‌و كه‌سانه‌ی كه‌ نه‌لوت به‌رزی و گه‌وره‌ییان ده‌وێت له‌ زه‌ویدا، نه‌ فه‌سادو گوناهو خراپه‌، سه‌ره‌نجام و سه‌رفرازیش هه‌ر بۆ پارێزكاران وخواناسه‌كانه‌ .
چه‌ند نمونه‌یه‌ك سه‌باره‌ت به‌ شه‌رم كردن له‌ خوای گه‌وره‌: 
1- شه‌رم له‌وه‌ی خوای گه‌وره‌ به‌ شێوه‌یه‌كی ناشایسته‌ بتبینێت وه‌ك رووتی وه‌ك له‌م فه‌رموده‌یه‌دا هاتووه‌ عن بهز بن حكیم عن ابیه عن جده: قال قلت يا نبي الله عوراتنا ما نأتي منها وما نذر. قال:( احفظ عورتك إلا من زوجتك أو ما ملكت يمينك قلت يا رسول الله إذا كان القوم بعضهم في بعض قال إن استطعت أن لا يراها أحد فلا يراها قال قلت يا نبي الله إذا كان أحدنا خاليا قال فالله أحق أن يستحيي منه الناس) رواه الترمذي باسناد حسن.
واتا: وتم ئه‌ی پێغه‌مبه‌ری خوا (صلی الله علیه‌ وسلم ) داوێنمان چی پێبكه‌ین و له‌ چی بیپارێزین. فه‌رمووی داوێنت بپارێزه‌ جگه‌ له‌ خێزانت و كه‌نیزه‌كانت... وتم ئه‌ی پێغه‌مبه‌ری خوا(صلی الله علیه‌ وسلم ) ، گه‌ر هاتوو كه‌سێكمان به‌ته‌نها بوو؟ فه‌رمووی خوای گه‌وره‌ له‌ پێشتره‌ كه‌ خه‌ڵكی شه‌رمی لێبكات .
2-هه‌روه‌ها ئه‌بوبه‌كری صدیق( خوای لێ ڕازی بێت ) فه‌رمویه‌تی: (یا معشر المسلمین استحیوا من الله. فوالذی نفسی بیده انی لاظل حین اذهب الی الغائط فی الفضا‌ء مغطی راسی، استحیا‌ء من ربی) . 
به‌واتای ئه‌ی كۆمه‌ڵی مسوڵمانان شه‌رم له‌ خوا بكه‌ن، سوێند به‌و كه‌سه‌ی گیانی منی به‌ده‌سته‌ كاتێك له‌ده‌شت و ده‌ردا ده‌چمه‌ سه‌رئاو سه‌رم داده‌پۆشم له‌ به‌ر شه‌رم كردنم له‌ په‌روه‌ردگار .
3-هه‌روه‌ها عوسمانی كوڕی عه‌فان(خوای لێ ڕازی بێت) له‌ به‌ر شه‌رم كردنی له‌ خوای گه‌وره‌، له‌ ماڵه‌كه‌ی خۆی داو به‌ده‌رگا داخراوی، كاتێك ئاوی به‌خۆیدا ده‌كرد، جله‌كانی دانه‌ده‌كه‌ند.  
دووه‌م / شه‌رم كردن له‌ فریشته‌كان: 
وه‌ك زانراوه‌ خوای گه‌وره‌ فریشته‌كانی داناوه‌ بۆ چاودێریمان، به‌شه‌و و به‌ رۆژ به‌دومانه‌وه‌ن. هه‌ندێك له‌ فریشته‌كان هاوه‌ڵی بڕواداران ئه‌كه‌ن له‌ كاتی خواپه‌رستیدا وه‌ك ده‌رچون به‌مه‌به‌ستی زانست یان ئه‌وانه‌ی له‌ كۆڕی زیكر و یادی خوادا كۆده‌بنه‌وه‌، یان ئه‌وانه‌ی سه‌ردانی نه‌خۆش ده‌كه‌ن... هتد، هه‌روه‌ها فریشته‌ هه‌یه‌ لێمان جودا نابنه‌وه‌، كاریان تۆماركردنی كارو كرده‌وه‌كانمانه‌ وه‌ك خوای گه‌وره‌ فه‌رمویه‌تی: {وَإِنَّ عَلَيۡكُمۡ لَحَٰفِظِينَ ١٠ كِرَامٗا كَٰتِبِينَ} الانفطار:١٠-١١. به‌واتای بێگومان ئێوه‌ چاودێر تان له‌سه‌ر دانراوه‌ له‌ فریشته‌ به‌ڕێزه‌ تۆماركاره‌كان. 
پێویسته‌ مسوڵمان شه‌رم له‌ فریشته‌ به‌ڕێزه‌كان بكات له‌ به‌رئه‌وه‌ی شه‌رم كردن له‌ فریشته‌ به‌ڕێزه‌كان له‌ سیفاتی رێزدارانه‌ ئه‌مه‌ش به‌دور كه‌وتنه‌وه‌ ده‌بێت له‌گوناهو تاوان و كاروكرده‌وه‌ی ناڕه‌واو نابه‌جێ‌. پێغه‌مبه‌ری خوا(صلی الله علیه‌ وسلم )  فه‌رمویه‌تی: (إياكم والتعري ؛ فإن معكم من لا يفارقكم إلا عند الغائط ، وحين يفضي الرجل إلى أهله ، فاستحيوهم وأكرموهم)  الراوي: عبدالله بن عمر المحدث: الألباني - المصدر: تخريج مشكاة المصابيح - الصفحة أو الرقم:  3051، خلاصة حكم المحدث: إسناده غريب. 
به‌واتای خۆتان بپارێزن له‌ روتی كه‌سانێكتان – فریشته‌كان - له‌گه‌ڵدایه‌ لێتان جیانابنه‌وه‌ مه‌گه‌ر له‌كاتی چونه‌ سه‌رئاو، یان ئه‌و كاته‌ی پیاو ده‌چێته‌ لای خێزانه‌كه‌ی، شه‌رمیان لێبكه‌ن و رێزیان لێبگرن.
سێ‌ یه‌م: شه‌رم كردن له‌ خه‌ڵكی:
گه‌ر هاتوو به‌نده‌كان شه‌رمیان كرد له‌خوای گه‌وره‌و له‌ خودو ده‌روونی خۆشیان، ئه‌مه‌ له‌ خوو ره‌وشت و هه‌ڵسوكه‌وت و ئاكارو ره‌فتاری رۆژانه‌ و په‌یوه‌ندیه‌كانیان له‌گه‌ڵ كه‌سانی تردا ره‌نگ ده‌داته‌وه‌، له‌ خراپه‌ كردن به‌رامبه‌ر به‌ خه‌ڵكی دوور ده‌كه‌ونه‌وه‌، هه‌روه‌ك چۆن له‌ خراپه‌ به‌رامبه‌ر به‌ خوای گه‌وره‌ دوور ده‌كه‌ونه‌وه‌. له‌ راستگۆیی كردن له‌گه‌ڵ خوای گه‌وره‌و ده‌رونی خۆیان و خه‌ڵكانی تر نزیك ده‌بنه‌وه‌. 
ئه‌م جۆره‌ شه‌رمه‌ به‌ده‌ست دێت به‌ دانیشتن و هاورێتی و تێكه‌ڵاوی ئه‌و كه‌سانه‌ی خاوه‌ن شه‌رمن و شه‌رمیان لێده‌كرێت، ده‌كرێت بڵێین گه‌ر هاوه‌ڵی پیاوچاكان هیچ به‌رهه‌مێكی نه‌بێت، ئه‌وه‌ی لێ دێته‌ دی كه‌ له‌ ئه‌نجامدانی كاری خراپه‌و تاوان دوورت ده‌خاته‌وه‌. شه‌رم كردن له‌ خه‌ڵكی بنه‌ماو بنه‌ڕه‌تی ره‌وشته‌كانه‌و سه‌رچاوه‌ی فه‌زیڵه‌ت و چاكه‌یه‌، له‌ میانه‌یه‌وه‌ گوته‌ی چاك و كرده‌وه‌ی باش و پاكیزه‌یی دێته‌ دی. ئه‌م جۆره‌ شه‌رمه‌ش ده‌كرێت به‌دوو به‌شه‌وه‌:
1- ئه‌م به‌شه‌یان خاوه‌نه‌كه‌ی شه‌رم له‌ خه‌ڵكی ده‌كات بڕیاری داوه‌ خراپه‌و تاوان نه‌كات، یه‌كه‌م له‌ ترسی خوای گه‌وره‌ و ئینجا خۆپاراستن له‌ لۆمه‌و گله‌یی و گازنده‌ی خه‌ڵكی. ئه‌مجۆره‌ كه‌سانه‌ پاداشتی ته‌واو وه‌رده‌گرن له‌به‌ر ئه‌وه‌ی شه‌رم كردنه‌كه‌یان له‌هه‌موو رویه‌كه‌وه‌ ته‌واوه‌، چونكه‌ خۆیان پاراستوه‌ له‌ خراپه‌و تاوانێك كه‌ ئاین و شه‌ریعه‌ت پێی رازی نیه‌و لای خه‌ڵكیش مایه‌ی گله‌یی و گازنده‌یه‌ ، ئه‌مجۆره‌ شه‌رم كردنه‌ چاكترو ته‌واوتره‌و به‌ باشترین جۆره‌كانی شه‌رم كردن داده‌نرێت. 
2- ئه‌م به‌شه‌یان واز له‌ خراپه‌و كاری ناشیرین و ناڕه‌وا دێنن له‌به‌ر شه‌رم كردن له‌ خه‌ڵكی، وه‌ئه‌گه‌ر خه‌ڵكێك نه‌بوو ئه‌وا شه‌رم ناكه‌ن له‌ ئه‌نجامدانی، ئه‌و جۆره‌ كه‌سانه‌ شه‌رمیان هه‌یه‌ به‌ڵام شه‌رمه‌كه‌یان لاوازه‌و كه‌موكورتی تێدایه‌و پێویستی به‌ چاره‌سه‌رو یاد خستنه‌وه‌یه‌ به‌ گه‌وره‌یی و توانای خوای گه‌وره‌، وه‌خوای گه‌وره‌ شایسته‌ تره‌ كه‌ شه‌رمی لێبكرێت. له‌ روانگه‌ی ئه‌مه‌وه‌ ناكرێت به‌نده‌كان شه‌رم له‌ خه‌ڵكی بكه‌ن كه‌ ناتوانن سود یان زیانیان پێ بگه‌یه‌نن نه‌ له‌ دونیاو نه‌ له‌ رۆژی دواییدا، به‌ڵام شه‌رم له‌ خوای گه‌وره‌ و چاودێر به‌سه‌ریانه‌وه‌ نه‌كه‌ن كه‌ خاوه‌نی هه‌موو چاكه‌و نازو نیعمه‌تێكه‌ به‌سه‌ر مرۆڤه‌كانه‌وه‌. 
         له‌ جۆره‌كانی شه‌رم كردن له‌ خه‌ڵكی: 
ا- شه‌رم كردن له‌ پێغه‌مبه‌ری ئازیز (صلی الله علیه‌ وسلم ) كه‌ پێشه‌نگ و رابه‌رمانه‌.
ب_- شه‌رمكردن له‌ دایك و باوك. هه‌روه‌ك خوای گه‌وره‌ له‌ قورئانی پیرۆزدا فه‌رمویه‌تی {وَقَضَىٰ رَبُّكَ أَلَّا تَعۡبُدُوٓاْ إِلَّآ إِيَّاهُ وَبِٱلۡوَٰلِدَيۡنِ إِحۡسَٰنًاۚ إِمَّا يَبۡلُغَنَّ عِندَكَ ٱلۡكِبَرَ أَحَدُهُمَآ أَوۡ كِلَاهُمَا فَلَا تَقُل لَّهُمَآ أُفّٖ وَلَا تَنۡهَرۡهُمَا وَقُل لَّهُمَا قَوۡلٗا كَرِيمٗا}الإسرا‌ء: ٢٣. به‌ واتای په‌روه‌ردگاری تۆ بڕیاری داوه‌ كه‌ جگه‌ له‌و كه‌سی تر نه‌په‌رستن، هه‌روه‌ها بڕیاریشی داوه‌ چاكه‌كاریش بن له‌گه‌ڵ دایك و باوكتاندا، هه‌ركاتێك یه‌كێكیان یان هه‌ردوكیان به‌پیری كه‌وتنه‌ لای تۆ (ته‌نانه‌ت) ئۆفیان له‌ده‌ست مه‌كه‌و (هه‌رگیز) پیایاندا هه‌ڵمه‌شاخێ‌ و هاواریان به‌سه‌ردا مه‌كه‌. به‌رده‌وامیش قسه‌و گفتوگۆت له‌گه‌ڵیاندا چاك و جوان و به‌جێ‌ بێت. 
هه‌روه‌ها عائيشه (خوای لێ ڕازی بێت) ده‌ڵێت: أتى رسول الله صلى الله عليه وسلم رجل ومعه شيخ فقال له يا فلان من هذا معك قال أبي قال فلا تمش أمامه ولا تجلس قبله ولا تدعه باسمه ولا تستسب له) الراوي: عائشة المحدث: الهيثمي - المصدر: مجمع الزوائد - الصفحة أو الرقم:8/140 ، خلاصة حكم المحدث: [فيه علي بن سعيد بن بشير وهو لين وقد نقل ابن دقيق العيد أنه وثق ومحمد بن عروة بن البرند لم أعرفه وبقية رجاله رجال الصحيح].‏ ‏ 
به‌واتای پێغه‌مبه‌ر (صلی الله علیه‌ وسلم )  پیاوێكی بینی گه‌نجێكی له‌گه‌ڵدا بوو، به‌گه‌نجه‌كه‌ی وت ئه‌مه‌ كێیه‌ ؟ وتی باوكمه‌ : فه‌رمووی له‌ پێشیه‌وه‌ مه‌ڕۆ، مه‌به‌ مایه‌ی جنێو پێدانی، له‌ پێش ئه‌وه‌وه‌ دامه‌نیشه‌، به‌ناوی خۆیه‌وه‌ بانگی مه‌كه‌ .
3- شه‌رم كردن له‌ زانایان و كه‌سانی خاوه‌ن فه‌زڵ: زانایانی پێشین خاوه‌نی پشكێكی گه‌وره‌ بوون له‌ شه‌رم و پایه‌یه‌كی گه‌وره‌یان هه‌بوو له‌ رابه‌رایه‌تی مسوڵماندا، له‌ به‌رئه‌وه‌ی ده‌رچووی قوتابخانه‌ی شه‌رم و ئابڕو بوون، پێویسته‌ ئێمه‌ ی موسڵمانیش شوێنكه‌وته‌ی هه‌مان رێچكه‌و رێباز بین. 
چواره‌م: شه‌رم له‌ خۆكردن: 
ئه‌م جۆره‌ شه‌رمه‌ شه‌رمی ده‌رونه‌ به‌رێزو دامه‌زراوه‌كانه‌، كه‌ رازی نابێت به‌ كه‌موكورتی و ناته‌واوی بۆ خودو ده‌رونی خۆی، (فیساگۆرس) له‌م باره‌یه‌وه‌ ده‌ڵێت : وریابه‌ له‌وه‌ی كارێكی قێزه‌ون و ناشیرین ئه‌نجام بده‌یت جا خۆت به‌تها بیت یان له‌گه‌ڵ كه‌سانی تردا، با شه‌رم له‌ خۆكردنه‌كه‌ت زیاتر بێت له‌ شه‌رم كردن له‌ هه‌موو كه‌سانی تر. 
مرۆڤ خاوه‌نی ناوبانگێكی به‌ڕێزو دره‌وشاوه‌یه‌ له‌ ماڵ و له‌ بازاڕ و له‌ كۆڕه‌كاندا، هیچ كات ئه‌وه‌ی له‌ نێوان خۆی و كه‌سه‌كانی و، رابردووی خراپی له‌ گوناهو تاوان له‌ناو خه‌ڵكیدا باسی لێوه‌ ناكات، به‌ڵكو سوره‌ له‌سه‌ر خاوێنكردنه‌وه‌ی ده‌رونی و خۆده‌رخستنی وه‌ك چاكه‌ خوازێك له‌ هه‌موو شوێنێكدا. ئه‌م جۆره‌ شه‌رمه‌ به‌ پاكیزه‌یی و خۆپاراستن له‌ تاكبونه‌وه‌ له‌گه‌ڵ نامه‌حره‌م و ره‌وشت به‌رزی دێته‌ دی. به‌نده‌ی ئیماندار ده‌گات به‌وه‌ی ده‌رونی شه‌رم له‌ ده‌رونی خۆی بكات، وه‌ك ئه‌وه‌ی دوو ده‌رونی هه‌بێت و یه‌كه‌میان شه‌رم له‌وی تریان بكات، ئه‌مه‌ش جۆرێكی كامڵ و ته‌واومه‌ندی شه‌رم كردنه‌، هه‌ركات به‌نده‌كان شه‌رمیان له‌ خۆیان كرد، ئه‌وكات شیاوتر و خوازراوتره‌ شه‌رم له‌ كه‌سانی تر بكه‌ن. 
ئیمامی ماوه‌ردی فه‌رمویه‌تی (قال بعض الحكما‌ء: من عمل فی السر عملا یستحی منه فی العلانیه‌ فلیس لنفسه عنده قدر).  به‌واتای هه‌ندێك له‌ دانایان وتویانه‌ هه‌ركه‌سێك كاتێك كارێك بكات به‌ په‌نهانی و شه‌رم بكات به‌ ئاشكرا ئه‌و كاره‌ بكات ئه‌وا رێزی بۆ ده‌رون و خودی خۆی دانه‌ناوه‌. 
هه‌ندێك له‌زانایانی پێشین ئامۆژگاری نه‌وه‌كانیان كردوه‌و پێیان وتوون: گه‌ر نه‌فس و ده‌روونتان هانی دان و داوای ئه‌نجامدانی گوناهی گه‌وره‌ی لێكردن، ئه‌وا سه‌ر به‌رز بكه‌نه‌وه‌و چاو بگێڕن بۆ ئاسمان و شه‌رم بكه‌ن له‌و زاته‌ی له‌ ئاسماندایه‌. گه‌ر وات نه‌كرد چاو بگێڕه‌ به‌ زه‌ویداو شه‌رم له‌و كه‌سانه‌ بكه‌ كه‌ له‌سه‌ر زه‌ویدان. گه‌ر له‌وانه‌ بوویت كه‌ ترسی ئه‌وخوایه‌ت له‌دڵدا نه‌بوو كه‌ له‌ ئاسمانه‌ و شه‌رمت له‌و كه‌سانه‌ نه‌كرد كه‌ له‌سه‌ر زه‌ویدان، ئه‌وا خۆت له‌ریزی ئاژه‌ڵاندا بژمێره‌. 
له‌ راستیدا جۆره‌ ده‌رونێك هه‌ن كه‌ فه‌رمان به‌ خاوه‌نه‌كانیان ده‌كه‌ن به‌ گوناهو تاوان هه‌روه‌ك له‌ قورئانی پیرۆزدا هاتووه‌ {وَمَآ أُبَرِّئُ نَفۡسِيٓۚ إِنَّ ٱلنَّفۡسَ لَأَمَّارَةُۢ بِٱلسُّوٓءِ إِلَّا مَا رَحِمَ رَبِّيٓۚ إِنَّ رَبِّي غَفُورٞ رَّحِيمٞ}یوسف: ٥٣. منیش نه‌فسی خۆم به‌ری ناكه‌م، چونكه‌ به‌راستی نه‌فس (ئه‌گه‌ر به‌نوری خواناسی ئاوه‌دان نه‌بێت) زۆر فه‌رمانده‌ره‌ به‌ گوناهو هه‌ڵه‌و تاوان، مه‌گه‌ر نه‌فسێك كه‌ په‌روه‌ردگارم میهره‌بانی پێ‌ كردبێت، به‌راستی په‌روه‌ردگارم لێخۆشبوو و میهره‌بانه‌. 
ئه‌مه‌و جۆره‌ ده‌رونێكیش هه‌ن كه‌ فه‌رمان به‌ خێرو چاكه‌ ده‌كه‌ن و نه‌هی له‌ خراپه‌ ده‌كه‌ن ئه‌مه‌ش ده‌رونه‌ دڵنیاكانن، هه‌روه‌ك خوای گه‌وره‌ فه‌رمویه‌تی {ٱرۡجِعِيٓ إِلَىٰ رَبِّكِ رَاضِيَةٗ مَّرۡضِيَّةٗ ٢٨ 
فَٱدۡخُلِي فِي عِبَٰدِي ٢٩ وَٱدۡخُلِي جَنَّتِي}الفجر:٢٨-٣٠. به‌واتای: بگه‌ڕێره‌وه‌ بۆ لای په‌روه‌ردگارت، كه‌ تۆ له‌و رازیت و ئه‌ویش له‌تۆ رازییه‌. ده‌ بچۆره‌وه‌ ریزی به‌نده‌ چاكه‌ نازدار و به‌ڕێزه‌كانه‌وه‌. ده‌ بچۆره‌ به‌هه‌شته‌ خۆشه‌ رازاوه‌كه‌مه‌وه‌. 
جا پێویسته‌ له‌ سه‌ر مرۆڤ كۆششی ده‌رونی خۆی بكات، نه‌هێڵێت بیر له‌ حه‌رام بكاته‌وه‌، یان حه‌رام ئه‌نجام بدات، تا بچێته‌ ریزی ئه‌وانه‌ی خوای گه‌وره‌ له‌ باره‌یانه‌وه‌ فه‌رمویه‌تی {وَٱلَّذِينَ جَٰهَدُواْ فِينَا لَنَهۡدِيَنَّهُمۡ سُبُلَنَاۚ وَإِنَّ ٱللَّهَ لَمَعَ ٱلۡمُحۡسِنِينَ} العنكبوت: ٦٩. ئه‌وانه‌ی له‌پێناوی ئێمه‌دا بۆ به‌ده‌ست هێنانی ره‌زامه‌ندی ئێمه‌، هه‌وڵ و كۆششیان كردووه‌و خۆیان ماندوو كردووه‌، سوێند به‌خوا به‌راستی ئه‌وانه‌ رێنموویی ده‌كه‌ین بۆ هه‌موو رێگه‌یه‌كی چاك و دروستی خۆمان. (كه‌ به‌ده‌ستهێنانی ره‌زامه‌ندی ئێمه‌ی له‌دوایه‌) بێگومان خوای په‌روه‌ردگار هه‌میشه‌ له‌گه‌ڵ چاكه‌كارانه‌. 
به‌شی سێیه‌م: جۆره‌كانی شه‌رم
ئیمامی _ ابن القیم _ ره‌حمه‌تی خوای لێبێت له‌ كتێبی (مدارج السالكین) شه‌رمی دابه‌ش كردووه‌ به‌ ده‌ جۆره‌وه‌ به‌م شێوازه‌ی خواره‌وه‌:
1- شه‌رمی تاوان:
وه‌ك شه‌رمی حه‌رزه‌تی ئاده‌م (علیه‌ السلام) كاتێك له‌ به‌هه‌شت هه‌ڵهات، خوای گه‌وره‌ پێی فه‌رموو: ئه‌ی ئاده‌م له‌من هه‌ڵدێی؟ فه‌رمووی: به‌ڵكو له‌به‌ر شه‌رم كردنم له‌تۆ، ئه‌ی په‌روه‌ردگارم، هه‌ڵدێم له‌و كاره‌ی كه‌كردم. 
2- شه‌رمی كه‌مته‌رخه‌می:
وه‌ك شه‌رمی فریشته‌كان، وه‌ك له‌ قورئاندا هاتوه‌ {لَاهِيَةٗ قُلُوبُهُمۡۗ وَأَسَرُّواْ ٱلنَّجۡوَى ٱلَّذِينَ ظَلَمُواْ هَلۡ هَٰذَآ إِلَّا بَشَرٞ مِّثۡلُكُمۡۖ أَفَتَأۡتُونَ ٱلسِّحۡرَ وَأَنتُمۡ تُبۡصِرُونَ} الانبیا‌ء :٣. 
به‌واتای دڵه‌كانیان بێ ئاگاو سه‌رگه‌ردانه‌، ئه‌وانه‌ش كه‌ سته‌میان كرد، قسه‌كانیان شارده‌وه‌ (به‌نهێنی ده‌یان وت) ئایه‌ ئه‌مه‌ ته‌نها به‌شه‌رێك نییه‌ وه‌ك ئێوه‌؟! ئایا ئێوه‌ به‌ده‌م جادوگه‌ریه‌وه‌ ده‌چن ؟! له‌ كاتێكدا ئێوه‌ چاوتان هه‌یه‌و ده‌بینن. ئه‌مه‌و فریشته‌كان له‌ رۆژی دواییدا ده‌ڵێن (سبحانك ما عبدناك حق عبادتك) به‌ واتای پاك و بێگه‌ردی بۆ تۆ په‌روه‌ردگار به‌ندایه‌تی و عیباده‌تی تۆمان نه‌كرد به‌ته‌واوی. 
3- شه‌رمی گه‌وره‌یی و شكۆیی 
ئه‌م جۆره‌ شه‌رمه‌ ره‌نگدانه‌وه‌ی ناسینی خوای گه‌وره‌یه‌، ئه‌مه‌و به‌پێی ئاستی ناسینی به‌نده‌كان بۆ په‌روه‌ردگار، ده‌رك كردن و بینینی نازو نیعمه‌ته‌كانی خوای گه‌وره‌، ئاستی شه‌رم كردنه‌كه‌ له‌به‌نده‌كاندا به‌رجه‌سته‌ ده‌بێت. 
4- شه‌رمی رێزو به‌خشنده‌یی: 
وه‌ك شه‌رمی پێغه‌مبه‌ر (صلی الله علیه‌ وسلم )  له‌و كه‌سانه‌ی كه‌ بانگهێشتی كردبوون بۆ وه‌لیمه‌ی زه‌ینه‌ب، ئه‌وانیش زۆر دانیشتن لای، ئه‌ویش هه‌ستاو لای شه‌رم بوو پێیان بڵێ‌ بڵاوه‌ی لێبكه‌ن و بڕۆن.  
5- شه‌رمی حیشمه‌ت:
وه‌ك شه‌رمی ئیمامی عه‌لی (خوای لێ ڕازی بێت) وه‌ك له‌م فه‌رموده‌دا هاتووه‌ (كنت رجلا مذاء وكنت أستحيي أن أسأل النبي صلى الله عليه وسلم . لمكان ابنته . فأمرت المقداد بن الأسود . فسأله فقال " يغسل ذكره . ويتوضأ) رواه مسلم. 
به‌واتای من پیاوێك بووم لینجاوم زۆر بوو، شه‌رمم ده‌كرد پرسیار له‌ پێغه‌مبه‌ر (صلی الله علیه‌ وسلم ) بكه‌م له‌به‌ر پایه‌ی فاتیمه‌ی كچی كه‌ هاوسه‌رم بوو، داوام له‌ میقدادی كوڕی ئه‌سوه‌د كرد (خوای لێ ڕازی بێت ) پرسیاری لێكرد ئه‌ویش فه‌رمووی زه‌كه‌ری بشواو ده‌ست نوێژ بگرێت .
6- شه‌رمی به‌كه‌م زانینی ده‌رون: 
وه‌ك شه‌رمی به‌نده‌كان به‌رامبه‌ر به‌ خوای گه‌وره‌ له‌ كاتێكدا داوای پێویستیه‌كانیان ده‌كه‌ن، ئه‌م جۆره‌ شه‌رم كردنه‌ دوو هۆكاری هه‌یه‌، یه‌كه‌میان پرسیار كه‌ر، رقی له‌ده‌رونی خۆیه‌تی و گوناهو تاوانه‌كانی به‌گه‌وره‌ ده‌زانێت و دووه‌میان گه‌وره‌یی ئه‌و كه‌سه‌یه‌ به‌لایه‌وه‌ كه‌ داوای لێده‌كات كه‌ خوای گه‌وره‌یه‌. له‌ ئه‌سه‌ری به‌نی ئیسرائیلیدا هاتووه‌ (ان موسی علیه السلام قال: یارب انه لتعرض لي الحاجة‌ من الدنیا، فاستحیي ان اسالك هي یا رب، فقال الله تعالی: سلني حتی ملح عجینتك، وعلف شاتك)  . به‌واتای حه‌زره‌تی موسا ( علیه‌ السلام) فه‌رمویه‌تی په‌روه‌ردگارم پێداویستیم دێته‌ رێ و شه‌رم ده‌كه‌م داوات لێبكه‌م، خوای گه‌وره‌ش پێی فه‌رموو داوام لێبكه‌ ته‌نانه‌ت خوێی هه‌ویره‌كه‌ت و ئالیكی مه‌ڕو ماڵاته‌كه‌ت .
7- شه‌رمی خۆشه‌ویستی:
مرۆڤ هه‌ركه‌سێكی خۆشویست ئه‌وا به‌ شێوازێك شه‌رمی لێده‌كات و سڵی لێده‌كاته‌وه‌، جۆره‌ ترسێك له‌ دڵ و ده‌رونیدا چه‌كه‌ره‌ ده‌كات . له‌به‌رئه‌وه‌ی خۆشه‌ویستی ده‌سته‌ڵاتێكی زاڵی هه‌یه‌ به‌سه‌ر دڵ و ده‌رونداو، گه‌وره‌تره‌ له‌ده‌سته‌ڵاتی ئه‌و كه‌سه‌ی زاڵه‌ به‌سه‌ر لاشه‌دا، جیاوازی زۆره‌ له‌نێوان كه‌سێك ده‌ست بگرێت به‌سه‌ر دڵ و گیانداو كه‌سێك ته‌نها به‌سه‌ر لاشه‌دا زاڵ بێت.
مرۆڤ هه‌ركات خۆشه‌ویستی خوای له‌دڵدا چه‌سپا، چه‌نده‌ خۆشه‌ویستیه‌كه‌ی زیاتر بوو، ئه‌وا زیاتر شه‌رمی لێ‌ ده‌كات و له‌خۆشه‌ویستیا دڵ و ده‌روونی ده‌هه‌ژێت و ئه‌ندامه‌كانی ملكه‌چ و چاوه‌كانی فرمێسك ده‌ڕێژن. ئه‌م جۆره‌ خۆشه‌ویستیه‌ بۆخوای گه‌وره‌ خۆشه‌ویستییه‌كی كردارییه‌و كاتێك هه‌ستی پێ‌ ده‌كه‌ین كه‌ له‌نێویدا بژین و هه‌ر ئه‌وكاته‌ش چێژی لێ‌ وه‌رده‌گرین.
پێغه‌مبه‌ری ئازیز (صلی الله علیه‌ وسلم ) رابه‌ری شه‌رم و حه‌یا سه‌باره‌ت به‌ خۆشه‌ویستی بۆ خوای گه‌وره‌ فه‌رمویه‌تی: (اللهم ! إني أسألك حبك وحب من يحبك ، والعمل الذي يبلغني حبك . اللهم  اجعل حبك أحب إلي من نفسي وأهلي ، ومن الماء البارد) رواه أبو داود والترمذي، وقال الترمذي: حسن غريب.  
واته‌: خوایه‌ داوات لێده‌كه‌م خۆشه‌ویستی خۆتم پێ‌ ببه‌خشیت، وه‌خۆشه‌ویستی ئه‌وانه‌ش كه‌ تۆیان خۆش ده‌وێت، ئه‌و كارانه‌ی كه‌ ده‌مگه‌یه‌نێته‌ خۆشه‌ویستی تۆ، خوایه‌ وابكه‌یت خۆشه‌ویستی تۆ له‌ خۆم و كه‌سوكار و ئاوی سارد، لام خۆشه‌ویستر بێت. وه‌ ئه‌م دوعایه‌ی سه‌ره‌وه‌ یه‌كێك بووه‌ له‌ دوعانی داوود بووه‌ علیه السلام. وه‌ ئیمام ئه‌لبانی ڕه‌حمه‌تی خوای لێ بێت ده‌ڵێت: فه‌رموده‌یه‌كی زه‌عیفه‌.به‌وانه‌: السلسلة الضعيفة - الصفحة أو الرقم:  1125.
8- شه‌رمی به‌ندایه‌تی كردن:
ئه‌م جۆره‌ شه‌رمه‌ ئاوێته‌یه‌كه‌ له‌ خۆشه‌ویستی و ترسان و ناشایسته‌یی عیباده‌ته‌كانی بۆ په‌روه‌ردگاری و هه‌ست كردن به‌وه‌ی رێز و گه‌وره‌یی په‌روه‌ردگاری گه‌وره‌تر و به‌شكۆتره‌ له‌و به‌ندایه‌تیه‌ی ئه‌نجامی ده‌دات، بۆیه‌ به‌ندایه‌تی كردنه‌كه‌كه‌ی پێویستی به‌شه‌رم كردنه‌ له‌ خوای گه‌وره‌. له‌م باره‌دا ئه‌و كه‌سه‌ ده‌گاته‌ به‌رزترین پایه‌ی دینداری كه‌ پایه‌ی ئیحسانه‌، به‌نده‌ به‌رده‌وام هه‌ست به‌وه‌ ده‌كات خوای گه‌وره‌ هه‌موو جوڵه‌و سه‌كه‌ناتێكی ده‌بینێت، بۆیه‌ خۆی به‌ تاعه‌ت و خواپه‌رستی ده‌ڕازێنێته‌وه‌، ئه‌م جۆره‌ شه‌رم كردنه‌ خاوه‌نه‌كه‌ی به‌رده‌وام هه‌ست ده‌كات كه‌مته‌رخه‌مه‌، له‌ به‌رئه‌وه‌ی ده‌زانێت په‌روه‌ردگاری له‌وه‌ گه‌وره‌تر و شكۆدارتره‌. 
9- شه‌رمی پایه‌به‌رزی و شكۆیی:
شه‌رمی ده‌رونه‌ شكۆو گه‌وره‌كانه‌ گه‌ر كارێكی چاكو باشیان كرد، به‌ڵام له‌ ئاست قه‌ده‌رو ئه‌ندازه‌و به‌خششی خۆیاندا نه‌بوو هه‌ست به‌شه‌رم ده‌كه‌ن، ئه‌مه‌ش به‌شه‌رمی شكۆو پایه‌به‌رزی دێته‌ ئه‌ژماردن . 
10-شه‌رم له‌ خۆكردن:
ئه‌مه‌ش شه‌رمی ده‌رونه‌ به‌رز و باڵاكانه‌ كه‌ شه‌رم له‌ خودی خۆی ده‌كات وه‌ك له‌ پێشه‌وه‌ باسمان كرد. 
به‌شی چواره‌م: چه‌ند وێنه‌یه‌ك له‌ شه‌رم
له‌ كتێب و سه‌رچاوه‌كاندا چه‌ندین نمونه‌ی شكۆ و زیندومان هه‌ن سه‌باره‌ت به‌ بابه‌تی شه‌رم لێره‌دا ئاماژه‌یه‌كی خێرا ده‌كه‌ین له‌ میانه‌ی چه‌ند بڕگه‌یه‌كدا: 
یه‌كه‌م / شه‌رمی پێغه‌مبه‌ران (علیهم الصلاه‌ والسلام). 
1-شه‌رمی پێغه‌مبه‌ری ئازیزمان محمد (صلی الله علیه‌ وسلم ).
شه‌رم كردن سیمایه‌كی دیارو به‌رجه‌سته‌ی پێغه‌مبه‌ر بووه‌ (صلی الله علیه‌ وسلم ) بۆ ئه‌مه‌ چه‌ندین به‌ڵگه‌مان له‌ سونه‌ت و سیره‌تدا هه‌یه‌، لێره‌دا ئاماژه‌ به‌ فه‌رموده‌یه‌ك ده‌كه‌ین كه‌ ئه‌بی سه‌عیدی خودری (خوای لێ ڕازی بێت) بۆمان ده‌گێڕێته‌وه‌ : (كان النبي صلى الله عليه وسلم أشد حياء من العذراء في خدرها، فإذا رأى شيئا يكرهه عرفناه في وجهه). 
2-شه‌رمی موسا (علیه‌ السلام )
حه‌زره‌تی موسا به‌شه‌رم و خۆپارێزی ده‌ناسرێته‌وه‌ و ناوبراو هه‌موو لاشه‌ی داده‌پۆشی شه‌رمی ده‌كرد هیچ ئه‌ندامێكی لاشه‌ی به‌ده‌ر كه‌وێت ته‌نانه‌ت ئه‌و ئه‌ندامه‌نه‌شی كه‌ عه‌وره‌ت نین، به‌م هۆیه‌وه‌ هه‌ندێك له‌ به‌نی ئیسرائیل ئازاریان ده‌دا و ده‌یان وت ئه‌م زیاده‌ خۆداپۆشینه‌ی وا ده‌گه‌یه‌نێت كه‌ عه‌یبه‌یه‌ك له‌ لاشه‌یدا هه‌بێت یان توشی قۆڕی بوبێت، له‌م باره‌یه‌وه‌ پێغه‌مبه‌ری خوا(صلی الله علیه‌ وسلم )  فه‌رمویه‌تی: (إن موسى كان رجلا حييا ستيرا ، لا يرى من جلده شيء استحياء منه ، فآذاه من آذاه من بني إسرائيل ، فقالوا : ما يستتر هذا التستر ، إلا من عيب بجلده : إما برص وإما أدرة ، وإما آفة ، وإن الله أراد أن يبرئه مما قالوا لموسى ، فخلا يوما وحده ، فوضع ثيابه على الحجر ، ثم اغتسل ، فلما فرغ أقبل إلى ثيابه ليأخذها ، وإن الحجر عدا بثوبه ، فأخذ موسى عصاه وطلب الحجر ، فجعل يقول : ثوبي حجر ، ثوبي حجر ، حتى انتهى إلى ملأ من بني إسرائيل ، فرأوه عريانا أحسن ما خلق الله ، وأبرأه مما يقولون ، وقام الحجر ، فأخذ ثوبه فلبسه ، وطفق بالحجر ضربا بعصاه ، فوالله إن بالحجر لندبا من أثر ضربه ، ثلاثا أو أربعا أو خمسا، فذلك قوله:{يَٰٓأَيُّهَا ٱلَّذِينَ ءَامَنُواْ لَا تَكُونُواْ كَٱلَّذِينَ ءَاذَوۡاْ مُوسَىٰ فَبَرَّأَهُ ٱللَّهُ مِمَّا قَالُواْۚ وَكَانَ عِندَ ٱللَّهِ وَجِيهٗا} الاحزاب: ٦٩. رواه البخاري.
به‌پوختی: موسا پیاوێكی شه‌رمن و داپۆشراو بوو، كه‌س هیچ شوێنێكی لاشه‌ی نه‌ده‌بینی، هه‌ندێ له‌ به‌نی ئیسرائیل ئازاریان ده‌دا و ده‌یان وت: ئه‌م خۆداپۆشینه‌ی به‌ هۆی عه‌یبێكه‌وه‌یه‌ له‌ پێسته‌كه‌ی، یان ئاوڵه‌یه‌تی، یان قۆڕه‌، یان هه‌ر ئافه‌تێكی تریه‌تی. خوای گه‌وره‌ ویستی موسا له‌و وتانه‌ به‌ری كات. رۆژێكیان كراسه‌كه‌ی له‌سه‌ر به‌ردێك داناو به‌ته‌نها خۆی شۆری، كه‌ ته‌واو بوو چوو كراسه‌كه‌ی بهێنێ‌ و له‌به‌ری بكات، به‌رده‌كه‌ رۆشت و كراسه‌كه‌ی برد، موساش گۆچانه‌كه‌ی هه‌ڵگرت و داوای له‌ به‌رده‌كه‌ كرد و ده‌یوت: به‌رده‌كه‌ كراسه‌كه‌م، به‌رده‌كه‌ كراسه‌كه‌م، تا گه‌شته‌ جێگایه‌ك خه‌ڵكانێكی به‌نی ئیسرائیل به‌رووتی بینیان و بێخه‌وشی له‌ش و لاریی موسایان بۆده‌ركه‌وت و پڕوپاگه‌نده‌كانیان پوچه‌ڵ بۆوه‌. به‌رده‌كه‌ وه‌ستاو ئه‌ویش كراسه‌كه‌ی له‌به‌ر كرد و به‌گۆچانه‌كه‌شی به‌به‌رده‌كه‌یدا كێشا. له‌م باره‌یه‌وه‌ ئه‌م ئایه‌ته‌ دابه‌زی كه‌ ده‌فه‌رموێت: باوه‌ڕداران وه‌ك ئه‌وانه‌ مه‌بن كه‌ ئازاری موسایان ده‌دا، هه‌تا خوا خاوێنی كرد له‌و تۆمه‌تانه‌ی ئه‌وان ده‌یانوت، چونكه‌ موسا لای خوا خاوه‌ن رێز و پله‌و پایه‌یه‌. 
شه‌رمی حه‌زره‌تی موسا (علیه‌ السلام) ده‌رئه‌نجامی وره‌ به‌رزی ته‌واوو حه‌ز و ئاره‌زووه‌ باڵاكانی بوو، به‌ ئاراسته‌یه‌ك كه‌ داپۆشینی لاشه‌ی پێ‌ ته‌واو ترو دروست تر بوو له‌ ده‌رخستنی، بۆیه‌ شه‌رمی ده‌كرد ئه‌ندامه‌كانی لاشه‌ی بۆ خه‌ڵكی به‌ده‌ربخات. 
دووه‌م / شه‌رم له‌ ژیانی هاوه‌ڵاندا (خوایان لێ ڕازی بێت):
1-شه‌رمی دایكی ئیمانداران عائیشه‌ی كچی ئه‌بوبه‌كری صدیق (خوایان لێ ڕازی بێت):
عائیشه‌ خوای لێ ڕازی بێت فه‌رمویه‌تی: (كنت أدخل بيتي الذي فيه رسول الله صلى الله عليه وسلم وأبي فأضع ثوبي وأقول إنما هو زوجي وأبي فلما دفن عمر معهم فوالله ما دخلته إلا وأنا مشدودة علي ثيابي حياء من عمر رضي الله عنه) الراوي: عائشة المحدث: الهيثمي - المصدر: مجمع الزوائد - الصفحة أو الرقم: 9/40، خلاصة حكم المحدث: رجاله رجال الصحيح. 
به‌واتای من ده‌چومه‌ ماڵه‌كه‌مه‌وه‌ كه‌ پێغه‌مبه‌ر(صلی الله علیه‌ وسلم )  و باوكمی تێدا نێژرابوو، كراسه‌كم داده‌ناو ده‌موت ئه‌مه‌ باوكم و مێرده‌كه‌مه‌، دوای ئه‌وه‌ی عومه‌ر (خوای لێ ڕازی بێت) تێیدا نێژرا، سوێند به‌ خوا نه‌چومه‌ته‌ ژووره‌وه‌ به‌ داپۆشراوی نه‌بێت له‌ به‌ر شه‌رم كردنم له‌ عومه‌ر( خوای لێ ڕازی بێت). 
2-شه‌رمی ئه‌بو موسای ئه‌شعه‌ری (خوای لێ ڕازی بێت): 
له‌م باره‌یه‌وه‌ وتویه‌تی (انی الادخل البیت المظلم اغتسل فیه من الجنابه‌ فاحنی فیه ظهری اذا اخذت ثوبی حیا‌ء من ربی).  
به‌واتای كه‌ ده‌چمه‌ ژوری تاریكه‌وه‌ بۆ ئه‌وه‌ی خۆم بشۆم و له‌ش گرانی له‌سه‌ر خۆم لابه‌رم پشتم ده‌چه‌مێنمه‌وه‌ بۆ هه‌ڵگرتنی كراسه‌كه‌م له‌به‌ر شه‌رم كردنم له‌ په‌روه‌ردگار. 
به‌شی پێنجه‌م: دیارده‌كانی شه‌رم:
دیارده‌كانی شه‌رم له‌ دوو سه‌ره‌باسدا ده‌خه‌ینه‌ روو: 
باسی یه‌كه‌م: له‌دیارده‌كانی شه‌رم كردن:
1- مسوڵمان ده‌بێت زمانی خاوێن كاته‌وه‌ له‌ به‌كارهێنانی وشه‌ی خراپ و ناشیرین و قێزه‌ون، وه‌ك كه‌ پرسیاریان له‌ پێغه‌مبه‌ری خوا(صلی الله علیه‌ وسلم ) كرد: (أي المسلمین خیر؟ قال: المسلم من سلم المسلمون من لسانه ويده)رواه البخاري.   واته‌: كام موسڵمانه‌ چاكه‌؟ فه‌رمووی: ئه‌وه‌ی كه‌ موسڵمانان له‌ ده‌ست و زمانی پارێزراو بن. شه‌رم پێویست و خوازراوه‌ له‌ هه‌موو ئه‌وشتانه‌ی له‌ مرۆڤه‌وه‌ گوزارشتی لێده‌كرێت له‌ وتارو له‌كردار، شه‌رم له‌ وتندا ئه‌وه‌یه‌، مرۆڤ زمانی خاوێن كاته‌وه‌ له‌ وشه‌ی نابه‌جێ‌ و ناشه‌رعی، شه‌رم دایگرێ‌ و ته‌ریق بێته‌وه‌ له‌ باسكردنی عه‌ورات، له‌ ره‌وشت و هه‌ڵسوكه‌وتی خراپ، مایه‌ی بێ‌ شه‌رمییه‌ مرۆڤ وشه‌ی بێزراو و خراپ به‌كاربێنێت و حیساب نه‌كات بۆ ئه‌و كاردانه‌وه‌ی روبه‌روی ده‌بێته‌وه‌، یان روبه‌روی ئه‌و كه‌سانه‌ ده‌بێته‌وه‌ كه‌ گوێبیستی وته‌ ناشیرینه‌كانی ئه‌ون. 
2-مه‌به‌ستی هه‌بێت له‌ وته‌كانیدا، له‌ نێو كۆڕو شوێنه‌ گشتیه‌كاندا قسه‌ له‌و شتانه‌دا نه‌كات كه‌ په‌یوه‌ندی پێوه‌ نیه‌، یان بێسووده‌، ته‌نها خێر و چاكه‌ بڵێ‌ یان بێده‌نگ بێت. 
3-پێویسته‌ مرۆڤ خۆی بپارێزێت له‌ هه‌موو ئه‌و شتانه‌ی كه‌ ده‌بێته‌ مایه‌یی زیان و گومان و پروپاگه‌نده‌ی خراپ بۆی. شه‌رم ئه‌وه‌یه‌ مرۆڤ سوڕبێت له‌سه‌ر پاراستنی ناوبانگی خۆی، شتێك نه‌ڵێت یان نه‌یكات كه‌ كه‌سایه‌تی له‌كه‌دار ده‌كات و توشی سوكایه‌تی و گاڵته‌ پێكردن و رق لێبونه‌وه‌ بێت، له‌ به‌رژه‌وه‌ندی مرۆڤدایه‌ به‌رده‌وام ناوبانگی خاوێن و بێگه‌رد بێت، دوور بێت له‌ پروپاگه‌نده‌ی خراپ و قسه‌و قسه‌ڵۆكه‌. (اصمعی) ده‌ڵێت گوێم لێبوو عه‌ره‌بێكی ده‌شته‌كی ده‌یووت (من كساه الحیا‌ء ثوبه لم یر الناس عیبه). 
به‌واتای هه‌ر كه‌س كراسی شه‌رمی پۆشی هیچ كه‌سێك كه‌موكورتیه‌كانی نابینێت.
4-ئافره‌تی مسوڵمان كه‌رامه‌ت و حیشمه‌تی خۆی بپارێزێت و هه‌ست به‌ چاودێری خوای گه‌وره‌ بكات به‌سه‌ریه‌وه‌، مافی مێرده‌كه‌ی بپارێزێ‌ و دوور كه‌وێته‌وه‌ له‌ رێچكه‌ی گومان و شوێنی خراپ و ناشایسته‌. 
5-رێزی خاوه‌ن مافه‌كان و پله‌و پایه‌یان بگرێت و رێز له‌ كه‌سانی گه‌وره‌و زاناو دانا بگرێت:  وه‌ك حاڵه‌تی شه‌رمی عبدالله ی كوڕی عومه‌ر (خوایان لێ ڕازی بێت ) كه‌ رۆژێكیان پێغه‌مبه‌ری خوا ( صلی الله علیه‌ وسلم )  پرسیاری له‌ هاوه‌ڵه‌كان كرد و فه‌رمووی: (إن من الشجر شجرة لا يسقط ورقها . وإنها مثل المسلم . فحدثوني ما هي ؟ فوقع الناس في شجر البوادي . قال عبدالله : ووقع في نفسي أنها النخلة . فاستحييت . ثم قالوا : حدثنا ما هي ؟ يا رسول الله ! قال فقال : هي النخلة . قال فذكرت ذلك لعمر . قال : لأن تكون قلت : هي النخلة ، أحب إلي من كذا وكذا) رواه مسلم. 
به‌واتای پێغه‌مبه‌ری خوا (صلی الله علیه‌ وسلم )  فه‌رمووی له‌ نێو داره‌كاندا دارێك هه‌یه‌ گه‌ڵاكانی ناوه‌رێت، ئه‌م داره‌ وه‌ك مسوڵمان وایه‌، ئایا پێم ناڵێن ئه‌و داره‌ كامه‌یه‌ ؟ خه‌ڵكی وای بۆ ده‌چوون كه‌ داری نێو ده‌شت و ده‌رو بیابان بێت. به‌ڵام له‌ دڵی خۆمدا وتم داری خورمایه‌، عبدالله وتی: به‌ڵام شه‌رمم كرد بیڵێم، وتیان ئه‌ی پێغه‌مبه‌ری خوا (صلی الله علیه‌ وسلم )  پێمان بڵێ‌ ئه‌ویش فه‌رمووی :داری خورمایه‌، دوایی به‌باوكم وت ئه‌وه‌ی له‌ دڵما بوو، ئه‌ویش پێی وتم گه‌ر بت گوتایه‌ لام خۆشتر بوو له‌وه‌ی بڵێی واو وام به‌دڵدا هات .
6-مسوڵمان ده‌بێت شه‌رم بكات له‌ خه‌ڵكی و داوێنی خۆی به‌ده‌رنه‌خات ، كه‌مته‌رخه‌م نه‌بێت له‌ مافه‌كانیان نكۆڵی له‌ چاكه‌كانیان نه‌كات. چونكه‌ كه‌مته‌رخه‌می له‌مافه‌كانی خه‌ڵك و نكۆڵی له‌ چاكه‌كانیان نیشانه‌ی بێ‌ شه‌رمییه‌.
7-رێگری كردن له‌ خراپه‌و بێده‌نگ نه‌بوون لێی، قبوڵ كردنی حه‌ق و راستی له‌ هه‌ركه‌سێكه‌وه‌ بێت، با نه‌یارو دوژمنیش بێت. له‌ مێژووی ئیسلامدا چه‌ندین نمونه‌ی زیندوو هه‌ن كه‌ گه‌واهی ئه‌م راستیه‌ن و شه‌رم كردن نه‌بوه‌ته‌ به‌ربه‌ست له‌ وتنی حه‌ق و رونكردنه‌وه‌ی راستیه‌كانی ئیسلام، لێره‌دا ئاماژه‌ به‌ چه‌ند نمونه‌یه‌كی زیندوو ده‌ده‌ین: 
ا- قوڕه‌یش كاتێك ئافره‌تێكی مه‌خزومی دزی كردبوو مه‌به‌ستیان بوو به‌ شێوه‌یه‌ك سزای له‌ سه‌ر لابده‌ن و داوا له‌ پێغه‌مبه‌ری خوا (صلی الله علیه‌ وسلم ) بكه‌ن، بۆ ئه‌م مه‌به‌سته‌ ئوسامه‌یان راسپارد چونكه‌ كه‌سێكی خۆشه‌ویست بوو لای پێغه‌مبه‌ر(صلی الله علیه‌ وسلم ) ، ئوسامه‌ش به‌ پێغه‌مبه‌ری خوای وت، به‌ڵام پێغه‌مبه‌ری خوا(صلی الله علیه‌ وسلم) به‌ توڕه‌ییه‌وه‌ به‌ ئوسامه‌ی ووت (أتشفع في حد من حدود الله) رواه البخاري. ئایا شه‌فاعه‌ت ده‌كه‌ی بۆ سنورێك له‌ سنوره‌كانی خوای گه‌وره‌. ئینجا پێغه‌مبه‌ر(صلی الله علیه‌ وسلم )  هه‌ستاو فه‌رمووی: (إنما أهلك الذين قبلكم، أنهم كانوا إذا سرق فيهم الشريف تركوه، وإذا سرق فيهم الضعيف أقاموا عليه الحد ، وايم الله لو أن فاطمة بنت محمد سرقت لقطعت يدها) رواه البخاري. 
به‌واتای ئه‌وانه‌ی پێش ئێوه‌ له‌ناو چوون، چونكه‌ كاتێك كه‌سێكی خاوه‌ن پایه‌و ده‌سته‌ڵات دزی بكردایه‌ سزایان نه‌ده‌دا، به‌ڵام گه‌ر كه‌سێكی لاواز و بێده‌سته‌ڵات دزی بكردایه‌ ئه‌وا سزایان به‌سه‌ردا ده‌سه‌پاند، سوێند به‌خوا گه‌ر فاتیمه‌ی كچی محمد (صلی الله علیه‌ وسلم )  دزی بكات ده‌ستی ده‌بڕم .
ب-شه‌رم كردن رێگر نه‌بوو له‌وه‌ی (ئوم سه‌لیم ) خوای لێ ڕازی بێت بێت بۆ لای پێغه‌مبه‌رو بڵێت: (يا رسول الله ، إن الله لا يستحيي من الحق ، فهل على المرأة الغسل إذا احتلمت ؟ قال : ( نعم ، إذا رأت الماء ) . فضحكت أم سلمة ، فقالت : تحتلم المرأة ؟ فقال رسول الله صلى الله عليه وسلم : ( فبم يشبه الولد )) رواه البخاري.
به‌واتای ئه‌ی پێغه‌مبه‌ری خوا (صلی الله علیه‌ وسلم ) خوای گه‌وره‌ شه‌رم له‌ وتنی حه‌ق ناكات، ئایا ئافره‌ت گه‌ر (شه‌یتانی) بوو خۆشۆرینی له‌سه‌ره‌؟ ئه‌ویش فه‌رمووی: گه‌ر ئاوی بینی؟ ئوم سه‌له‌مه‌ روی داپۆشی و وتی: ئه‌ی پێغه‌مبه‌ری خوا، ئایا ئافره‌ت ئاوی دێته‌وه‌؟! فه‌رمووی: به‌ڵێ‌، ئه‌ی نه‌وه‌كانی چۆن به‌و ده‌چن.
هه‌روه‌ك حه‌زره‌تی عائیشه‌ خوای لێ ڕازی بێت فه‌رموویه‌تی (نعم النساء نساء الأنصار ! لم يكن يمنعهن الحياء أن يتفقهن في الدين)  رواه مسلم. 
به‌واتای چاكترینی ئافره‌تان ئافره‌تانی ئه‌نصارن شه‌رم كردن وایان لێناكه‌ت شاره‌زا نه‌بن له‌ ئاینه‌كه‌یان. 
ج-ئیمامی عومه‌ر خوای لێ ڕازی بێت له‌وتارێكدا وتی ماره‌یی ئافره‌تان زیاد مه‌كه‌ن. ئافره‌تێك وه‌ڵامی دایه‌وه‌ و وتی: خوای گه‌وره‌ له‌م باره‌یه‌وه‌ فه‌رموویه‌تی: {وَءَاتَيۡتُمۡ إِحۡدَىٰهُنَّ قِنطَارٗا} النسا‌ء:٢٠. ئیمامی عومه‌ر فه‌رمووی ئافره‌ته‌كه‌ مه‌به‌ستی پێكاو منیش هه‌ڵه‌م كرد. لێره‌دا شه‌رم كردن رێگر نه‌بوو له‌وه‌ی ئه‌و ئافره‌ته‌ به‌رگری له‌ مافی ئافره‌تان بكات، هه‌روه‌ها شه‌رم كردن رێگر نه‌بوو له‌وه‌ی ئیمامی عومه‌ر پۆزش بێنێته‌وه‌ بۆ هه‌ڵه‌كه‌ی. 
‌و- موجاهید فه‌رمویه‌تی: (لا یتعلم العلم مستحیی ولا مستكبر) . 
به‌واتای كه‌سانی شه‌رمن و لوت به‌رز و خۆبه‌گه‌وره‌ زان فێری زانست نابن .
باسی دووه‌م: ئه‌و دیاردانه‌ی پێچه‌وانه‌ی شه‌رم و ئابڕون: 
ئه‌م دیاردانه‌ له‌م سه‌رده‌م و بارودۆخه‌دا زۆرو بێئه‌ندازه‌ن، ره‌وشت و به‌هاكان تا راده‌یه‌كی زۆر كاڵ و ئاوه‌ژوو بۆته‌وه‌ و چاكه‌ به‌ خراپه‌ له‌ قه‌ڵه‌م ده‌درێ‌ و خراپه‌ش به‌ چاكه‌ لێره‌دا ئاماژه‌ به‌ هه‌ندێك له‌و دیاردانه‌ ده‌ده‌ین: 
1-كه‌سانێك هه‌ن ناچنه‌ مزگه‌وت و نازانن ده‌رگاكانی مزگه‌وت له‌ كوێوه‌یه‌، مه‌گه‌ر خه‌ڵكانێك ببینن و شه‌رمی لێبكه‌ن، به‌ڵام شه‌رم له‌ خوای گه‌وره‌ ناكه‌ن. 
2-كه‌سانێك هه‌ن له‌ ماڵه‌كانیاندا سه‌ته‌لایته‌كانیان له‌سه‌ر ئه‌و كه‌ناڵانه‌یه‌ كه‌ به‌رده‌وام دیمه‌نی وروژێنه‌رو ئاره‌زوو بازی و بانگه‌شه‌ بۆ تاوان و داوێن پیسی ده‌كه‌ن له‌ ژێر لافیته‌ی جۆراو جۆردا، خۆی و خێزان و ماڵ و منداڵی ته‌ماشای ئه‌و كه‌ناڵانه‌ ده‌كه‌ن، شه‌رم له‌خۆیان و له‌ خوای گه‌وره‌ ناكه‌ن. 
3-كه‌سانێك هه‌ن فلیمی روت و خراپ ده‌كڕن و له‌ ماڵه‌كانیاندا نمایشی ده‌كه‌ن و خۆیان و خانه‌واده‌كانیان ته‌ماشای ده‌كه‌ن و ئه‌م فلیمانه‌ش روخێنه‌روو له‌ ناوبه‌ری ره‌وشت و به‌ها پیرۆزه‌كانی مرۆڤه‌و بانگه‌شه‌یه‌ بۆ لادان و خراپه‌و داوێن پیسی. 
4-ئافره‌تانێك خۆیان ده‌چوێنن به‌ هاوشێوه‌ی پیاوان، هه‌روه‌ها پیاوانێكیش خۆیان به‌هاوشێوه‌ی ئافره‌تان ده‌چوێنن. ئه‌م كارانه‌ش پێچه‌وانه‌ی شه‌ریعه‌ت و فیتره‌تی دروستی مرۆڤایه‌تی و شه‌رم و شكۆیی و نه‌ریتی ره‌سه‌نن. 
5-ئافره‌تانێك به‌ شێوازێك له‌ ماڵ دێنه‌ ده‌ره‌وه‌ به‌ره‌و بازاڕ و شوێنه‌ گشتیه‌كان، خۆیان ده‌ڕازێننه‌وه‌ جلوبه‌رگێكی نیمچه‌ رووت و ته‌نك و ته‌سك له‌به‌ر ده‌كه‌ن، تێكه‌ڵاوی پیاوانی نامه‌حره‌م ده‌بن و خۆیان بۆن خۆش ده‌كه‌ن و نمایشی له‌ش و لاریان ده‌كه‌ن. 
6-خواردنی ماڵی مسوڵمانان له‌ هه‌تیو و بێوه‌ژن و خزمه‌ت كارو كرێكار، له‌ كاتێكدا خوای گه‌وره‌ نیعمه‌تی ماڵ و سامانی زۆری پێبه‌خشیوه‌. 
7-هه‌ندێك له‌ بازرگان و دوكاندار، كڕیاره‌كانیان فریو ده‌ده‌ن و بێشه‌رمانه‌ درۆ و فێڵیان لێ ده‌كه‌ن. 
8- كه‌سانێك قه‌رزێكی زۆر ده‌كه‌ن له‌ خه‌ڵكی و دواتر دوای ده‌خه‌ن و ده‌ستی ده‌ستی به‌ خاوه‌نه‌كه‌ی ده‌كه‌ن و له‌ كاتێكدا توانای دانه‌وه‌ی قه‌رزه‌كه‌یان هه‌یه‌. 
9-كه‌سانێك هه‌ن له‌گه‌ڵ خه‌ڵكی و هاوه‌ڵانیاندا به‌ ره‌وشت جوانی مامه‌ڵه‌ ده‌كه‌ن، به‌ڵام به‌پێچه‌وانه‌وه‌ له‌گه‌ڵ دایك و باوك و خێزان و نه‌وه‌كانیاندا به‌ زبری و توندی مامه‌ڵه‌ ده‌كه‌ن. 
10-كه‌سانێك هه‌ن خوای گه‌وره‌ موڵك و سامانی زۆری پێ به‌خشیون به‌ڵام به‌كاری دێنن بۆ ئاره‌زوو بازی و كاری ناڕه‌وا به‌ڵام گه‌ر داوای هاوكاری و كۆمه‌ك و به‌خشینیان لێبكرێت له‌ پێناوی خوادا ئه‌وا رژد و ره‌زیل و ده‌ست گوشراون. 
11-وابه‌سته‌ و ئالوده‌ بوون به‌ گوێ‌ گرتن له‌ گۆرانی به‌تایبه‌ت ئه‌و گۆرانیانه‌ی كه‌ وروژێنه‌رن و بانگه‌شه‌ن بۆ خراپه‌و داوێن پیسی و روت و قوتی. 
12-كه‌سانێك هه‌ن رۆڵه‌و نه‌وه‌كانیان فه‌رامۆش كردووه‌ و په‌روه‌رده‌یان نه‌كردون، به‌ڵكو وێڵ و گومڕای نێو شه‌قام و بازاڕه‌كان كراون و، خووڕه‌وشتی جوان و په‌سه‌ندیان له‌ ده‌ست داوه‌و زیان به‌ خۆیان و به‌ خه‌ڵكی ده‌گه‌یه‌نن. 
به‌شی شه‌شه‌م: میكانیزمی به‌ ده‌ست هێنانی شه‌رم و خۆڕازاندنه‌وه‌ پێی:
میكانیزمی به‌ده‌ست هێنانی ره‌وشته‌ چاك و په‌سه‌نده‌كان زۆرن و لێره‌دا ئاماژه‌یه‌ك به‌ و خاڵانه‌ ده‌ده‌ین كه‌ زیاتر پێویسته‌، بێگومان گۆڕینی ره‌وشت و نه‌ریتێك كه‌ له‌ ده‌روندا چه‌سپاو بێت كارێكی ساناو ساده‌ نییه‌، به‌ڵكو قورس و گرانه‌ له‌سه‌ر سروشتی مرۆڤ، به‌ڵام كارێكی نه‌شیاوو ئه‌سته‌م نییه‌، ئه‌وه‌تا هاوه‌ڵه‌كانی پێغه‌مبه‌ر (صلی الله علیه‌ وسلم )  ئاین و بیروباوه‌ڕی بنچینه‌یی نه‌فامی خۆیان گۆڕی، له‌ كاتێكدا گۆڕینی ئاین و بیروباوه‌ڕ كارێكی قورس و گرانتره‌ له‌ گۆرێنی ره‌وشت و به‌هاكان. 
بۆ به‌ده‌ست هێنانی ره‌وشت هۆكارو میكانیزمی واهه‌ن له‌ میانه‌یه‌وه‌ مرۆڤ ده‌توانێت ره‌وشتی جوان و په‌سه‌ند به‌ ده‌ست بێنێت، به‌ڵام ئه‌م به‌ده‌ست هێنانه‌ پێویستی به‌ نیه‌تی پاك و راست و زانستێكی به‌ سود هه‌یه‌. لێره‌دا ئاماژه‌ به‌ هه‌ندێك له‌و میكانیزمانه‌ ده‌ده‌ین كه‌ده‌بێته‌ مایه‌یی به‌ده‌ست هێنانی شه‌رم و خۆرازاندنه‌وه‌ به‌م ره‌وشته‌ به‌رز و پیرۆزه‌، له‌چه‌ند خاڵێكدا:
1-نزاو پاڕانه‌وه‌: ئه‌مه‌ش چه‌كی بڕوادارانه‌و هانا بۆ په‌روه‌ردگاری ده‌بات تا رزق و ناز و نیعمه‌تی شه‌رمی پێ‌ ببه‌خشێت و ره‌وشتی خراپی لێ دوربخاته‌وه‌. پێغه‌مبه‌ری ئازیز(صلی الله علیه‌ وسلم ) له‌ نزای ده‌ست پێكردنیدا ده‌یفه‌رموو (...واهدني لأحسن الأخلاق . لا يهدي لأحسنها إلا أنت . واصرف عني سيئها . لا يصرف عني سيئها إلا أنت) رواه مسلم. 
 به‌واتای په‌روه‌ردگارا رێنمویم بكه‌ بۆ چاكترین ره‌وشت، رێنمویی كه‌رێ‌ نیه‌ بۆ چاكترین ره‌وشت جگه‌ له‌ تۆ، ره‌وشتی خراپم لێ‌ دورخه‌ره‌وه‌، جگه‌ له‌ تۆ كه‌س ره‌وشتی خراپم لێ‌ دوور ناخاته‌وه‌. 
هه‌روه‌ها فه‌رمویه‌تی: (اللهم إني أعوذ بك من منكرات الأخلاق والأعمال والأهواء)  الراوي: قطبة بن مالك الثعلبي المحدث: الألباني - المصدر: صحيح الترمذي - الصفحة أو الرقم:3591 ، خلاصة حكم المحدث: صحيح. 
به‌واتای خوایه‌ په‌نا به‌ تۆ ده‌گرم له‌ ره‌وشت و كردارو حه‌زو ئاره‌زووی خراپ و ناپه‌سه‌ند .
2-هه‌ست كردن به‌ چاودێری كردنی خوای گه‌وره‌ له‌ په‌نهانی و ئاشكراییدا:
بڕوا له‌ دڵ و ده‌روندا به‌هێز ده‌بێت به‌ زۆر كردنی تاعه‌ت و خواپه‌رستی و دوور كه‌وتنه‌وه‌ له‌ گوناهو تاوان (موحاسه‌بی) له‌مباره‌یه‌وه‌ وتویه‌تی (المراقبة‌ علم القلب بقرب الرب، كلما قویت المعرفة‌ بالله قوي الحیا‌ء من قربه و نظره)  . 
به‌واتای: چاودێری، زانینی دڵه‌ به‌ نزیكی په‌روه‌ردگار، هه‌رچه‌نده‌ ناسینی خوای گه‌وره‌ به‌هێز بێت، شه‌رم كردنیش به‌هێز ده‌بێت له‌ نزیكی و ته‌ماشاكردنی خوای گه‌وره‌ بۆ به‌نده‌كه‌. 
ئه‌مه‌و گه‌ر مرۆڤ هه‌ستی كرد كه‌مته‌رخه‌مه‌ له‌ فه‌رمانه‌كانی خوای گه‌وره‌، ئه‌وا هه‌وڵ ده‌دات و داوا له‌ په‌روه‌ردگار ده‌كات یارمه‌تی بدات، تا به‌ته‌واوی و به‌كامڵی و به‌ دروستی فه‌رمانه‌كانی جێ‌ به‌جێ‌ بكات، لێره‌دا مرۆڤ به‌راورد ده‌كات له‌ نێوان نیعمه‌ت و چاكه‌كانی خوای گه‌وره‌ به‌ سه‌ریه‌وه‌ و، ئه‌و كه‌مته‌رخه‌مییه‌ی نواندویه‌تی، ئه‌مه‌ش بێگومان شه‌رم كردنی لێ فه‌راهه‌م دێت.  
هه‌ر له‌م باره‌وه‌ جونه‌ید (ره‌حمه‌تی خوای لێبێت )فه‌رمویه‌تی: (الحیا‌ء رؤیة‌ الالاء ورؤیة‌ التقصیر فیتولد بینهما حالة‌ تسمی: الحیا‌ء). 
به‌واتای شه‌رم كردن بینینی نیعمه‌ته‌كانی په‌روه‌ردگارو بینینی كه‌مته‌رخه‌میه‌كانه‌، له‌ نێوان ئه‌م دوانه‌دا حاڵه‌تێك دێته‌ دی كه‌ پێی ی ده‌وترێت شه‌رم كردن. 
3-تێكۆشان: ره‌وشتی به‌رز و جوان و له‌ نێویاندا شه‌رم كردن جۆرێكه‌ له‌ رێنمویی كردن، به‌هه‌وڵ و تێكۆشان به‌ ده‌ست دێ هه‌روه‌ك خوای گه‌وره‌ له‌ قورئاندا فه‌رمویه‌تی {وَٱلَّذِينَ جَٰهَدُواْ فِينَا لَنَهۡدِيَنَّهُمۡ سُبُلَنَاۚ وَإِنَّ ٱللَّهَ لَمَعَ ٱلۡمُحۡسِنِينَ} العنكبوت: ٦٩. 
تێكۆشان پێویستی به‌به‌رده‌وامی هه‌یه‌ ئه‌وه‌ ناگه‌یه‌نێت كه‌ مرۆڤ جارێك یان چه‌ند جارێك تێبكۆشێت و كۆششی ده‌رونی خۆی بكات، به‌ڵكو ئه‌وه‌ ده‌خوازێت مرۆڤ تا مردن به‌به‌رده‌وامی خه‌ریكی خاوێنكردنه‌وه‌ی ده‌رونی خۆی بێت، چونكه‌ تێكۆشان خواپه‌رستیه‌و ده‌چێته‌ نێو فه‌رمانی خوای گه‌وره‌وه‌ كه‌ فه‌رمویه‌تی {وَٱعۡبُدۡ رَبَّكَ حَتَّىٰ يَأۡتِيَكَ ٱلۡيَقِينُ} الحجر: ٩٩.  واته‌: به‌رده‌وام په‌روه‌ردگارت بپه‌رسته‌، هه‌تا مردن یه‌خه‌ت پێ‌ ده‌گرێت.
4-لێپرسینه‌وه‌: پێویسته‌ مرۆڤ ره‌خنه‌ له‌ خۆی بگرێت و سه‌رزه‌نشتی بكات، كاتێك كارێكی ئه‌نجامدا پێێچه‌وانه‌ بوو به‌ شه‌رم و ره‌وشت جوانیه‌وه‌، وای لێ بكات جارێكی تر نه‌گه‌ڕێته‌وه‌ سه‌ری، له‌گه‌ڵ كاركردن به‌ بنه‌مای پاداشت و سزا، هه‌ركات كاری چاكی كرد ئه‌وا پاداشتی ده‌رونی خۆی بداته‌وه‌ به‌و شتانه‌ی رێپێدراون، ئه‌گه‌ر كه‌مته‌رخه‌م بوو یان خراپه‌ی كرد، ئه‌وا پێویسته‌ زبرو توند بێت به‌رامبه‌ر به‌ ده‌رونی خۆی و زاڵ بێت به‌سه‌ریدا و، ئه‌وه‌ی ده‌رونی ویستی رێگری لێ‌ بكات. ئه‌مانه‌ش هه‌موو ده‌بنه‌ مایه‌یی رێكخستن و هه‌موار كردنی ره‌فتارو هه‌ڵسوكه‌وتی مرۆڤ به‌ره‌و چاكترین شێوه‌. 
5-بیر كردنه‌وه‌ له‌ ناسینی خوای گه‌وره‌: ئه‌مه‌ش له‌ میانه‌ی ناوه‌ پیرۆز و سیفاته‌ به‌رزو جوانه‌كانیه‌وه‌ ده‌بێت، كه‌ چاودێری خوا به‌سه‌ر به‌نده‌كانیه‌وه‌ ده‌گه‌یه‌نێت، وه‌ك (الرقیب. الشهید. العلیم. السمیع. البصیر. ) گه‌ر به‌شێوه‌یه‌كی قوڵ و دروست بیری كرده‌وه‌ له‌ ناو و سیفاته‌ به‌رز و جوانه‌كانی خوای گه‌وره‌ ئه‌وا له‌ دڵدا گه‌وره‌یی خوای گه‌وره‌ په‌ره‌ ده‌سێنێ‌ و گه‌وره‌ ده‌بێت. حاته‌می ئه‌صه‌م وتویه‌تی (تعاهد نفسك فی ثلاث: اذا عملت فاذكر نظر الله تعالی علیك، واذا تكلمت فانظر سمع الله منك، واذا سكتّ فانظر علم الله فیك).  به‌واتای (خۆت له‌سه‌ر سێ‌ بار رابێنه‌: هه‌ر كارێكت كرد بیر له‌ چاودێری خوای گه‌وره‌ بكه‌ ره‌وه‌ به‌سه‌رتا، وه‌ ئه‌گه‌ر قسه‌یه‌كت كرد بڕوانه‌ خوای گه‌وره‌ وته‌كانت ده‌بیستێت، وه‌ گه‌ر بێده‌نگ بویت،بڕوانه‌ خوای گه‌وره‌ ئاگاداری دڵ و ده‌روونته‌). 
هه‌ندێ‌ له‌ زانایان فه‌رمویانه‌ (صدق الایمان التعظیم لله، وثمرته الحیا‌ء من الله) به‌واتای راستیه‌تی ئیمان به‌گه‌وره‌ گرتنی خوای گه‌وره‌یه‌ و به‌رو بومه‌كه‌شی شه‌رم كردنه‌ له‌ خوای گه‌وره‌ 
6-بیركردنه‌وه‌ له‌ ده‌رئه‌نجامی واز هێنان له‌ شه‌رم كردن: ئه‌مه‌ش به‌ بیركردنه‌وه‌ له‌وه‌ی كه‌ وازهێنان له‌ شه‌رم كردن په‌شیمانی و خه‌م و حه‌سره‌ت و رق و توڕه‌یی له‌ ده‌رونی خه‌لًكدا دێنێته‌ دی، ئه‌مه‌ش وا ده‌خوازێت مرۆڤ خۆی بڕازێنێته‌وه‌ به‌ ره‌وشتی جوان و له‌ نێویاندا شه‌رم كردن. 
7-خۆپاراستن له‌ بێئومێدی سه‌باره‌ت به‌ چاكبوونی دڵ و ده‌رون: كه‌سانێك هه‌ن گه‌ر توشی شتێك بوون كه‌ پێچه‌وانه‌ی به‌هاو ره‌وشت بوو، هه‌وڵیان دا خۆیانی لێ ڕزگار بكه‌ن، به‌ڵام سه‌ركه‌وتوو نه‌بوون، لێره‌دا توشی بێئومێدی ده‌بن له‌خۆ چاكردن و، واز له‌هه‌وڵ و تێكۆشان ده‌هێنن.
ئه‌مجۆره‌ كارو بیركردنه‌وانه‌ بۆ بڕوادار نه‌شیاوه‌، به‌ڵكو پێویسته‌ له‌سه‌ری ویست و خواستی به‌هێز بكات و هه‌وڵ بدات بۆ ته‌واوكردنی ده‌رونی خۆی، وه‌ تێبكۆشَێت بۆ له‌ناوبردنی خه‌وش و كه‌مو كورتیه‌كانی، ده‌بێت بزانین كه‌سانێكی زۆر هه‌ن به‌هۆی هه‌وڵ و تێكۆشانی به‌رده‌وامی خۆیانه‌وه‌ گۆڕانیان به‌سه‌ردا هات و هه‌ڵه‌و تاوان و كه‌موكورتیه‌كانیان كه‌می كرد. 
8-سوپاس گوزاری نیعمه‌ته‌كانی خوای گه‌وره‌: نیعمه‌ته‌كانی په‌روه‌ردگار به‌سه‌ر به‌نده‌كانیه‌وه‌ زۆر و بێشومارن و نایه‌نه‌ ژماردن هه‌روه‌ك خوای گه‌وره‌ له‌ قورئاندا فه‌رمویه‌تی: {وَإِذۡ تَأَذَّنَ رَبُّكُمۡ لَئِن شَكَرۡتُمۡ لَأَزِيدَنَّكُمۡۖ وَلَئِن كَفَرۡتُمۡ إِنَّ عَذَابِي لَشَدِيدٞ}إبراهیم: ٧. 
به‌واتای له‌یادتان بێت كه‌ په‌روه‌ردگارتان بڕیاری داوه‌، سوێند به‌خوا ئه‌گه‌ر سوپاس گوزارو شوكرانه‌ بژێربن رزق و رۆزی و نازو نیعمه‌تتان به‌سه‌ردا ده‌ڕژێنم و زیادی ده‌كه‌م، به‌ڵام : ئه‌گه‌ر ناشوكرو سوپاس ناپه‌زێربن، به‌راستی ئه‌و كاته‌ ئیتر تۆڵه‌و سزای من زۆر به‌ ئازار ده‌بێت.
9-به‌رده‌وام بوون له‌ خوێندنه‌وه‌ی ئه‌و كتێب و نامیلكه‌و بابه‌تانه‌ی له‌سه‌ر فه‌زڵی شه‌رم و ئابڕوو نوسراون. هه‌روه‌ها ئه‌و كتێبانه‌ی باسی ره‌وشت ده‌كه‌ن، له‌ به‌رئه‌وه‌ی مرۆڤ گه‌ر هوشیارو ئاگادار بێت به‌ ره‌وشته‌ به‌رزو جوانه‌كان ئه‌وا فاكته‌رێكی باشه‌ بۆئه‌وه‌ی وا به‌سته‌ی ئه‌و ئاكارو ره‌وشتانه‌ بێت و له‌وپێناوه‌دا هه‌وڵ و تێكۆشان بكات و دوور كه‌وێته‌وه‌ له‌ سستی و كه‌مته‌رخه‌می. 
10-هاوڕێیه‌تی كردنی پیاو چاكان و پابه‌ند بوون به‌ ره‌وشته‌كانیانه‌وه‌ له‌ به‌رئه‌وه‌ی مرۆڤ له‌ سروشتی خۆیدا هاورێیه‌تی ده‌وروبه‌ر كاری تێده‌كات، موجاهید له‌م باره‌یه‌وه‌ فه‌رمویه‌تی (لو أن المسلم لم یصب من اخیه الا ان حیا‌ءه منه یمنعه من المعاصي لكفاه)  . 
به‌واتای گه‌ر مسوڵمان له‌ برا مسوڵمانه‌كه‌ی هیچی ده‌ست نه‌كه‌وێت، ئه‌وا شه‌رم لێكردنه‌كه‌ی به‌سه‌ بۆی كه‌ ده‌یپارێزێت له‌ گوناهو تاوان . 
11-خوێندنه‌وه‌ی ژیاننامه‌ی ئه‌و پیاو چاكانه‌ی كه‌ مامۆستاو رابه‌رن و له‌سه‌روی هه‌موانه‌وه‌ ژیان نامه‌ی پێغه‌مبه‌ر (صلی الله علیه‌ وسلم )  ئیمامی ئیبن حه‌زم (ره‌حمه‌تی خوای لێبێت ) فه‌رمویه‌تی (هه‌ر كه‌سێك خێری رۆژی دوایی و دانایی دونیاو دروستی ژیان و به‌ ده‌ست هێنانی هه‌موو فه‌زڵ و ره‌وشته‌ په‌سه‌ند و چاكه‌كانی ده‌وێت، با پابه‌ندی پێغه‌مبه‌ری خوا بێت) (صلی الله علیه‌ وسلم )  .
ئینجا خوێندنه‌وه‌ی ژیاننامه‌ی پێغه‌مبه‌ران و هاوه‌ڵان و زانایانی پایه‌به‌رزی ئیسلام به‌ مه‌به‌ستی سود بینین له‌ ره‌وشت و ئاكارو خواپه‌رستیان به‌ گشتی. 
12-وره‌ به‌رزی: وره‌ به‌رزی پێویستی به‌ هه‌وڵ و تێكۆشانی باڵا هه‌یه‌، خاوه‌نه‌كه‌ی بێزی دێته‌وه‌ له‌ ئه‌نجامدانی كرداری سوك و قێزه‌ون، وره‌ به‌رزی خاوه‌نه‌كه‌ی ده‌پارێزێت له‌ هه‌ڵوێستی سوك و رسوایی و هه‌ڵگرتنی سیفاتی خراپ و ناڕه‌وا، له‌م باره‌یه‌وه‌ ئیمامی ئیبن القیم فه‌رمویه‌تی: (فمن علّت همه، وخشعت نفسه اتصف بكل خلق جمیل، ومن دنت همته، وطغت نفسه اتصف بكل خلق رذیل)  . 
به‌واتای هه‌ركه‌سێك وره‌ی به‌رز بوو، ده‌رونێكی ملكه‌چی هه‌بوو، ئه‌وا ئه‌و كه‌سه‌ به‌خاوه‌نی هه‌موو ره‌وشت گه‌لێكی جوان داده‌نرێت. هه‌ركه‌س وره‌یه‌كی نزمی هه‌بوو، وه‌ ده‌رونی زاڵ بوو به‌سه‌ریدا ئه‌وا ئه‌و كه‌سه‌ به‌ خاوه‌نی هه‌موو خراپه‌و سوكییه‌ك داده‌نرێت). 
هه‌روه‌ها فه‌رمویه‌تی: (فالنفوس الشریفه‌ لا ترضی من الاشیاء الا باعلاها، وافضلها، و احمدها عاقبه‌. والنفوس الدنیئه‌ تحوم حول الدنا‌ءات وتقع علیها كما یقع الذباب علی الاقذار. فالنفس الشریفه‌ العلیه‌ لا ترضی بالظلم، ولا بالفواحش، ولا بالسرقه‌، والخیانه‌، لانها اكبر من ذلك و اجل. والنفس المهینه‌ الحقره‌ والخسیسه‌ بالضد من ذلك).   
به‌واتای دڵ و ده‌رونه‌ به‌رز و شكۆداره‌كان رازی نابێت به‌شته‌كان، جگه‌ له‌ شته‌ گه‌وره‌و باڵاكان و چاكه‌كان، ئه‌و شتانه‌ی ئه‌نجامی ستایش كراویان هه‌یه‌، به‌ڵام ده‌رونه‌ به‌د و خراپه‌كان به‌ده‌وری شته‌ خراپه‌كاندا ده‌خولێنه‌وه‌، به‌سه‌ریه‌وه‌ ده‌نیشنه‌وه‌ هه‌روه‌ك چۆن مێش به‌سه‌ر شتی پیسه‌وه‌ ده‌نیشێته‌وه‌، ده‌رونه‌ شه‌ره‌ف مه‌نده‌ باڵاكان رازی نابێت به‌ زوڵم و خراپه‌ كاری و دزی و خیانه‌ت، له‌ به‌رئه‌وه‌ی ئه‌م ده‌رونانه‌ زۆر له‌وه‌ گه‌وره‌ترو به‌رێزترن كه‌ كاری وایان لێبوه‌شێته‌وه‌، به‌ڵام ده‌رونه‌ بۆگه‌ن و خراپه‌كان به‌ پێچه‌وانه‌ی ئه‌مه‌وه‌ن. 
13-ئارامگرتن: یه‌كێك له‌ گرنگترین ئه‌و بنه‌مایانه‌ی كه‌ ره‌وشتی چاكی له‌سه‌ر بینا ده‌كرێت ئارامگرتنه‌، چونكه‌ له‌ میانه‌یه‌وه‌ مرۆڤ فێری خۆگری و خواردنه‌وه‌ی رق و كینه‌كانی و دوور كه‌وتنه‌وه‌ له‌ ئازاردنی خه‌ڵكی ده‌بێت، هه‌روه‌ها فێری نه‌رم و نیانی و دوور كه‌وتنه‌وه‌ له‌ سه‌ركه‌شی و هه‌ڵه‌شه‌یی ده‌بێت. 
14-پاكیزه‌یی: پاكیزه‌یی وامان لێده‌كات دوور كه‌وینه‌وه‌ له‌ سیفاتی خراپ له‌ ره‌فتار و گوتار و خراپه‌كاری و به‌خیلی و درۆو دووزمانی و غه‌یبه‌ت و...، هه‌روه‌ها پاكیزه‌یی و شه‌رم كردن خۆی له‌خۆیدا چڵه‌پۆپه‌ی هه‌موو كارێكی چاكه‌یه‌. 
15-خوێندنه‌وه‌ی قورئان به‌ بیركردنه‌وه‌ وتێڕامان، قورئان كتێبی رێنوێنی و روناكییه‌، كتێبی ره‌وشت و ده‌ستوری ژیانه‌و رێنمونی كه‌ره‌ بۆ هه‌موو كارو ئاكارێكی جوان وه‌ راسپارده‌ی گه‌وره‌و گشتی و فراوانی تێدایه‌ بۆ بنه‌ماكانی ره‌وشت به‌رزی وه‌گه‌ر مرۆڤایه‌تی وابه‌سته‌ی بن ئه‌وا ره‌وتی ژیان به‌ ئاراسته‌یه‌كی زۆر باشدا ده‌ڕوات، لێره‌دا ته‌نها ئاماژه‌ به‌ ئایه‌تێكی قورئان ده‌كه‌ین كه‌ ره‌وشته‌ به‌رزه‌كانی كۆكردۆته‌وه‌ {خُذِ ٱلۡعَفۡوَ وَأۡمُرۡ بِٱلۡعُرۡفِ وَأَعۡرِضۡ عَنِ ٱلۡجَٰهِلِينَ} الاعراف: ١٩٩. به‌واتای كاری ئاسان له‌ خه‌ڵكی داوا بكه‌و چاوپۆشی له‌ هه‌ڵه‌و كه‌موكوڕیه‌كانیان بكه‌و، فه‌رمان بده‌ به‌ چاكه‌و كرده‌وه‌یه‌ك كه‌ په‌سه‌ندی شه‌رعه‌، روش وه‌رگێڕه‌و پشت بكه‌ له‌ نه‌فام و تێنه‌گه‌یشتوان. 
16-رزگار بوون له‌ ده‌سته‌ڵاتی حه‌زو ئاره‌زووی دڵ و ده‌رون: رزگار بوون و ده‌رباز بوون له‌ ده‌سته‌ڵاتی حه‌زو ئاره‌زووه‌ ده‌رونیه‌كان ده‌بێته‌ مایه‌ی ئاوه‌دانی دڵ وز ده‌رون به‌ خواپه‌رستی و هه‌وڵدان بۆ به‌ده‌ست هێنانی ره‌زامه‌ندی خوای گه‌وره‌، ئیمامی غه‌زالی( ره‌حمه‌تی خوای لێبێت ) فه‌رمویه‌تی: (فكل ذلك لتصاعد دخان الهوی الی القلب حتی یظلم و تنطفی‌ و منه انواره، فینطفی ‌و نور الحیا‌ء، والمرو‌ءه‌، والایمان، ویسعی فی تحصیل مراد الشیطان).   
واتا: هه‌موو ئه‌وانه‌ به‌هۆی به‌رزبونه‌وه‌ی دووكه‌ڵی ئاره‌زوو ویستیه‌وه‌ دێته‌دی و ده‌گاته‌ دڵ و ده‌رون، ئه‌وكاته‌ دڵ تاریك ده‌بێت و روناكیه‌كانی ده‌كوژێنه‌وه‌، ئینجا روناكی شه‌رم و پیاوه‌تی و جوامێری و ئیمان ده‌كوژێنه‌وه‌ و، ده‌رونه‌كه‌ هه‌وڵ ده‌دا بۆ به‌ده‌ست هێنانی مه‌رازه‌كانی شه‌یتان. 
17-خاوێن كردنه‌وه‌ی دڵ و ده‌رون به‌ عیباده‌ت و خوا په‌رستی: ئه‌مه‌ش گه‌وره‌ترین میكانیزمه‌ بۆ به‌ ده‌ست هێنانی ره‌وشته‌ به‌رزو باڵاكان خوای گه‌وره‌ش له‌ قورئاندا فه‌رمویه‌تی: {قَدۡ أَفۡلَحَ مَن زَكَّىٰهَا} الشمس: ٩. 
واتا: به‌راستی ئه‌و كه‌سه‌ سه‌رفرازه‌ كه‌ ده‌رونی پاك و پوخته‌ كردۆته‌وه‌و ئیمان و ترسی خوای تیا رواندووه‌ .
هه‌روه‌ها فه‌رمویه‌تی: {قَدۡ أَفۡلَحَ مَن تَزَكَّىٰ} الاعلی: 14 واتا: ئه‌و كه‌سه‌ سه‌رفرازه‌ كه‌ ده‌رونی خۆی پاك راگرتووه‌ .
18- وه‌فاداری به‌رامبه‌ر به‌ خوای گه‌وره‌و به‌رامبه‌ر به‌ خه‌ڵكان: هه‌ركه‌سێك وابه‌سته‌ی ئه‌م سیفه‌ته‌ بێت، دوور كه‌وێته‌وه‌ له‌ كارو ره‌فتاری خراپ، ئه‌وا سه‌رفراز و سه‌ركه‌وتووه‌. ئیمامی ئه‌بو حاته‌م (ره‌حمه‌تی خوای لێبێت ) وتویه‌تی: (ولا حیا‌ء لمن لا وفا‌ء له، ولا وفاء لمن لا اخا‌ء له، ومن قل حیاءه صنع ما شا‌ء وقال ما احب).  
به‌واتای هه‌ر كه‌سێك وه‌فای نه‌بێت ئه‌وا شه‌رمی نییه‌، وه‌ هه‌ركه‌سێ برایه‌تی نه‌زانێت وه‌فای نییه‌، هه‌ركه‌سێك شه‌رمی كه‌م بێت هه‌رچی بیه‌وێت ده‌یكات و هه‌رچی حه‌زبكات ده‌یڵێت. 
به‌شی حه‌وته‌م: شوێنه‌واری ره‌وشت و شه‌رم له‌ سه‌ر تاك و كۆمه‌ڵ:
شه‌رم به‌ مانا شه‌رعیه‌كه‌ی كارێكی خوازراوه‌ و پێغه‌مبه‌ری ئازیز (صلی الله علیه‌ وسلم ) بۆ ئه‌م مه‌به‌سته‌ هانمان ده‌دات، له‌به‌رئه‌وه‌ی هۆكارێكه‌ بۆ كاری خێرو چاكه‌ به‌ربه‌ستێكه‌ له‌به‌رده‌م گوناهو تاوان، مرۆڤ دوور ده‌خاته‌وه‌ له‌ كاری نه‌شیاو و ناڕه‌وا رێگری ده‌كات و له‌و كارانه‌ی ده‌بێته‌ مایه‌یی شوره‌یی و گله‌یی، گه‌ر ئه‌مانه‌ شوێنه‌واری شه‌رم بن ئه‌وا بێگومان شه‌رم ره‌وشتێكی به‌رز و ستایش كراوه‌و هه‌رخێری لێده‌وه‌شێته‌وه‌، كه‌سێك كارێكی خراپه‌ی به‌دڵدا بێت ئه‌وا شه‌رم كردنه‌كه‌ی ناهێڵێت ئه‌نجامی بدات. گه‌ر كه‌سێكی نه‌فام ده‌ستدرێژی بكاته‌ سه‌ر ئه‌وا شه‌رمه‌كه‌ی رێگری ده‌كات له‌وه‌ی خراپه‌ به‌خراپه‌ وه‌ڵام بداته‌وه‌، یان كه‌سێك داوای شتێكی لێبكات ئه‌وا شه‌رمه‌كه‌ی رێگری ده‌كات له‌وه‌ی بێبه‌شی بكات. هه‌روه‌ها له‌ نێو كۆڕو خه‌ڵكدا شه‌رمه‌كه‌ی زمانی ده‌پارێزێت له‌و گوتارانه‌ی كه‌ نه‌شیاون، هه‌روه‌ها ئه‌و باس و خواسانه‌ی په‌یوه‌ندیان به‌وه‌وه‌ نیه‌. 
ئه‌مه‌و شوێنه‌واری شه‌رم كردن زۆر له‌مانه‌ گه‌وره‌ترو به‌رفراوانتره‌ و سنوری تاك تێده‌په‌رێنێت و كاریگه‌ری له‌سه‌رتاك به‌جێده‌هێڵێ و كارده‌كاته‌ سه‌ر كۆمه‌ڵگاو نه‌ته‌وه‌ به‌گشتی، له‌ به‌ر گرنگی باسه‌كه‌مان دابه‌شی ده‌كه‌ین بۆ دوو سه‌ره‌ باسی سه‌ره‌كی: 
باسی یه‌كه‌م: شوێنه‌واری ره‌وشت له‌سه‌ر كۆمه‌ڵگاو نه‌ته‌وه‌و تاكه‌كه‌س
1-سه‌باره‌ت به‌ كۆمه‌ڵگا و نه‌ته‌وه‌:
لێره‌دا ئاماژه‌ به‌ چه‌ند شوێنه‌وارێك ده‌ده‌ین به‌ كورتی. 
ا- هێزو توانای نه‌ته‌وه‌و زۆربونی به‌رهه‌م: ره‌وشت بنه‌مای سه‌ره‌كی دامه‌زراندنی شارستانیه‌كانه‌، به‌ ئه‌زموون سه‌لمێنراوه‌ كه‌ بیروباوه‌ڕ و ره‌وشت و دابونه‌ریتی ره‌سه‌ن و دروست، بزوێنه‌ری سه‌ره‌كین بۆ دروست بوونی كۆمه‌ڵگایه‌كی چاك، ئه‌گه‌ر كۆمه‌ڵگا له‌سه‌ر ئه‌م بنه‌مایانه‌ بیناو په‌روه‌رده‌ كرا، ئه‌وا ئه‌و كات ئه‌وه‌نده‌ یاساو رێسات پێویست نابێ بۆ چاكردنی ره‌وتی كۆمه‌ڵگا. هه‌ركات كۆمه‌ڵگا تووشی ئیفلیجی ره‌وشت بوو ئه‌وا ئه‌و بنه‌مایانه‌ی له‌ ده‌ست داوه‌ كه‌ زۆرێك له‌ چالاكیه‌ كۆمه‌ڵایه‌تیه‌كانی له‌سه‌ر بیناكراوه‌، هه‌روه‌ها ئه‌و بنه‌مایانه‌ی كه‌ متمانه‌ی خه‌ڵكی له‌سه‌ر دامه‌زراوه‌، به‌م شێوه‌یه‌ كۆمه‌ڵگا كاریگه‌ری فیكری و گیانی له‌ ده‌ست ده‌دات، هه‌رچه‌نده‌ توانای شارستانی مادی له‌ فراوان بوون و گه‌شه‌كردندا بێت. هه‌ربۆیه‌ ناتوانین به‌رده‌وام بین له‌ گرتنه‌ به‌ری رێگایه‌كی راست و دروست بۆ به‌رهه‌م هێنان و گه‌شه‌كردن تا خاوه‌نی ره‌وشتێكی قوڵ و دابونه‌ریتێكی ره‌سه‌ن و دامه‌زراو نه‌بین له‌ ناخ و خودی خۆماندا. 
ب- زۆربونی رزق و به‌ره‌كه‌ت له‌ رۆزی و ماڵ و ژیان و ته‌مه‌ندا له‌م باره‌یه‌وه‌ پیغه‌مبه‌ری ئازیز (صلی الله علیه‌ وسلم ) فه‌رمویه‌تی: (إنه من أعطي حظه من الرفق فقد أعطي حظه من خير الدنيا والآخرة وحسن الخلق وحسن الجوار يعمران الديار ويزيدان في الأعمار) الراوي: عائشة المحدث: الألباني - المصدر: السلسلة الصحيحة - الصفحة أو الرقم: 2/49، خلاصة حكم المحدث: إسناده ضعيف ولكن لعله لا بأس به في المتابعات. 
به‌واتای هه‌ر كه‌سێك پشكی خۆی پێ درابێت له‌ نه‌رم ونیانی، ئه‌وا به‌شی خۆی پێدراوه‌ له‌ خێرو چاكه‌ی ژیانی دونیاو رۆژی دوایی، به‌جێهێنانی مافی خزمایه‌تی، ره‌وشتی چاك و به‌رز، مامه‌ڵه‌كردنی چاك له‌گه‌ڵ دراوسێدا، وڵات ئاوه‌دان ده‌كاته‌وه‌ و ته‌مه‌ن دریژ ده‌كات .
ج-هه‌موو گه‌ل و نه‌ته‌وه‌كان رێز و ستایشی ئه‌و نه‌ته‌وه‌یه‌ ده‌كه‌ن، كه‌ خاوه‌نی ره‌وشتی به‌رز و جوانه‌و ده‌یكه‌نه‌ سه‌رمه‌شق و پێشه‌وای خۆیان. 
د-ده‌بێته‌ مایه‌یی مانه‌وه‌ی نه‌ته‌وه‌و گه‌شه‌سه‌ندنی و له‌ هه‌موو بواره‌كانی ژیاندا. 
2-سه‌باره‌ت به‌تاكه‌كه‌س:
 شوێنه‌واری ره‌وشت له‌سه‌ر تاكه‌كه‌سی له‌ چه‌ند خاڵێكدا ده‌خه‌ینه‌ روو:
ا-هه‌ست كردن به‌ دڵنیایی وئاسایش و حه‌سانه‌وه‌ی ده‌رونی له‌كاتێكدا ره‌وشتی چاك ده‌نوێنین له‌گه‌ڵ خه‌ڵكیدا، بۆئه‌م مه‌به‌سته‌ هه‌ندێك له‌ ره‌وانبێژان وتویانه:‌ (الحسن الخلق من نفسه في راحة‌، والناس منه في سلامة‌. والسي‌ء الخلق الناس منه في بلا‌ء وهو من نفسه في عنا‌ء)  . 
به‌واتای ره‌وشت به‌رزان له‌ ده‌رونی خۆیاندا حه‌ساوه‌ن و خه‌ڵكی لێیان بێوه‌یه‌. ئه‌وانه‌ی ره‌وشتیان خراپه‌ به‌ڵان بۆ خه‌ڵكی و ده‌رونیشیان له‌ ئازارو ناڕه‌حه‌تیدایه‌. 
ب-ره‌وشت به‌رزان ئه‌مینن له‌ خود و ماڵ و سامان و... هتد. 
ج-مافه‌كانی به‌ده‌ست دێنێ و ئه‌ركه‌كانی به‌رامبه‌ر به‌ كۆمه‌ڵگا جێ‌ به‌جێ‌ ده‌كات. 
د-بڵاوبونه‌وه‌ی گیانی خۆشه‌ویستی و پێكه‌وه‌ ژیان و هاوكاری له‌ نێوان تاكه‌كانی كۆمه‌ڵدا. 
باسی دووه‌م: شوێنه‌واری تایبه‌تی شه‌رم كردن. 
لێره‌دا ئاماژه‌ به‌ گرنگترین شوێنه‌واره‌ تایبه‌تیه‌كانی شه‌رم ده‌كه‌ین له‌ چه‌ند خاڵێكدا:
1-هۆكاره‌ بۆ گه‌یشتن به‌به‌هه‌شت و رزگاربون له‌ دۆزه‌خ : له‌به‌رئه‌وه‌ی كۆی گشتی به‌ڵگه‌كان ئاماژه‌ به‌وه‌ ده‌كه‌ن ره‌وشت به‌رزی هۆكاری چونه‌ به‌هه‌شته‌ و شه‌رمیش به‌شێكی گرنگی ره‌وشت به‌رزییه‌. 
2-به‌یه‌كێك له‌ سیفاته‌كانی ئیمان و هۆبه‌یه‌ك له‌ هۆبه‌كانی ئیمان داده‌نرێت و به‌ڵگه‌شه‌ له‌سه‌ر چاكێتی مسوڵمان. 
3-هۆكارێكه‌ بۆ ژیانی دڵ و ده‌رون، چونكه‌ شه‌رم دڵ و ده‌رون ئاوه‌دان ده‌كاته‌وه‌ به‌ خاوێنی به‌رده‌وام، چێژی حه‌زو ئاره‌زووه‌ سه‌ركه‌شه‌كان له‌ دڵ و ده‌رون ده‌رده‌كات. به‌رده‌وام بوونی شه‌رم، حه‌رام كراوه‌كانی خوا له‌ دڵدا گه‌وره‌ ده‌كات. فه‌زیڵی كوڕی عه‌یاض (ره‌حمه‌تی خوای لێبێت) فه‌رمویه‌تی (خمس من علامات الشقوه‌: القسوه‌ فی القلب، وجمود العین، وقله‌ الحیا‌ء، والرغبه‌ فی الدنیا، وطول الامل).   
به‌واتای پێنج شت له‌ نیشانه‌كانی مل هوڕی و به‌دبه‌ختییه‌: دڵ ره‌قی، چاوێك فرمێسك نه‌ڕێژێ‌، كه‌می شه‌رم و حه‌یا، حه‌زو ئاره‌زوی دونیا ویستی، حه‌ز و هیوای نه‌بڕاوه‌.
4-هۆكارێكه‌ بۆ هه‌موو خێروچاكه‌یه‌ك، كۆڵه‌كه‌یه‌كه‌ بۆ هه‌موو فه‌زیڵه‌تێك، ئیمامی عه‌لی (خوای لێ رازی بێت) له‌م باره‌یه‌وه‌ فه‌رمویه‌تی: (والحیا‌ء سبب الی كل جمیل).   به‌واتای شه‌رم و ئابڕو هۆكاره‌ بۆ هه‌موو شتێكی جوان .
ئیمامی ئه‌بو حاته‌م (ره‌حمه‌تی خوای لێبێت) فه‌رمویه‌تی (ان المر‌ء اذا اشتد حیاءه صان عرضه، ودفن مساویه، ونشر محاسنه. ومن ذهب حیاءه ذهب سروره، ومن ذهب سروره هان علی الناس ومقت، ومن مقت أوذي، ومن أوذي حزن، ومن حزن فقد عقله، ومن اصیب في عقله كان اكثر قوله علیه لا له. ولا دوا‌ء لمن لا حیا‌ء له).   
به‌واتای مه‌ردوم گه‌ر شه‌رم و حه‌یای پته‌وی هه‌بوو ئه‌وا ناموس و ئابڕوی پارێزراوه‌، خراپه‌كانی شاراوه‌یه‌، چاكه‌كانی بڵاو ده‌بێته‌وه‌، هه‌ر كه‌س شه‌رم و ئابڕوی بچێت ئه‌وا خۆشی و شادی له‌ده‌ست ده‌دات، وه‌هه‌ر كه‌س خۆشی و شادی له‌ ده‌ست چوو ئه‌وا كه‌سێكی سوك و رسواو نه‌ویستراوه‌، هه‌ر كه‌س سوك و رسواو نه‌ویستراو بوو ئه‌وا ئازار ده‌چێژێ‌، هه‌ر كه‌س ئازار بچێژێ‌، غه‌مبار ده‌بێت هه‌ركه‌سێكیش غه‌مبار بێت عه‌قڵ وژیری له‌ ده‌ست ده‌دات وه‌ هه‌ر كه‌س عه‌قڵ و ژیری له‌ ده‌ستدا زۆربه‌ی وته‌كانی له‌سه‌ری ده‌كه‌وێ‌ و زیانه‌ بۆی و له‌به‌رژه‌وه‌ندیدا نیه‌، وه‌ ئه‌وه‌ی شه‌رم و ئابڕوی نه‌بوو ده‌رمان و چاره‌سه‌ری نییه‌ .
5-هۆكارێكه‌ بۆ دوور كه‌وتنه‌وه‌ له‌ گوناهو تاوان، چونكه‌ وازهێنان له‌ تاوان به‌روبومی شه‌رمه‌، له‌به‌رئه‌وه‌ی مرۆڤ گه‌ر شه‌رمی كرد له‌ ئه‌نجامدانی كارێك هه‌رگیز نایكات یان وازی لێ دێنێت. گه‌ر مرۆڤ پابه‌ند بێت به‌شه‌رمه‌وه‌ ئه‌وا خێری تێدایه‌، هه‌روه‌ها كه‌سانی بێ‌ ئابڕوو گه‌ر پابه‌ند بن به‌ خراپه‌وه‌، ئه‌وا خێریان تێدا نییه‌و خراپه‌یان تێدایه‌، چونكه‌ شه‌رم كردن رێگره‌ له‌ نێوان مرۆڤ و كاری خراپه‌دا، تا شه‌رم تێیدا به‌هێز بێت، ئه‌نجامدانی خراپه‌ لاواز ده‌بێت، به‌پێچه‌وانه‌وه‌ تا شه‌رم كردن لاوازبێت، ئه‌نجامدانی خراپه‌و تاوان به‌هێز ده‌بێت. ئیمامی (مه‌ناوی) ده‌ڵێت: (لا یكون المستحی فاسقا، ولا الفاسق مستحیا، لتنافی اجتماع العفه‌ والفسق).  
واتا: كه‌سانی شه‌رمن گومڕا و ده‌رچوو نابن، كه‌سانی گومڕاو خراپه‌كار شه‌رمن نابن، چونكه‌ پاكیزه‌یی و گومڕایی دژن و پێكه‌وه‌ كۆنابنه‌وه‌. 
6- هانده‌رێكه‌ بۆ روكردنه‌ خواو خواپه‌رستی و ئه‌نجامدانی فه‌رمانه‌كانی خوای گه‌وره‌ به‌ ته‌واوی و دروستی و هۆكارێكیشه‌ بۆ لێخۆشبونی خوای گه‌وره‌. 
7-خاوه‌نه‌كه‌ی به‌رگی ویقار ده‌پۆشێت و كارێك ئه‌نجام نادات پێچه‌وانه‌ بێت به‌ ویقارو كه‌سایه‌تی، ئه‌زیه‌تی ئه‌و كه‌سانه‌ نادات كه‌ شایسته‌ی رێز لێنانن، هاوه‌ڵی ئه‌و كه‌سانه‌ ناكات كه‌ ئابڕو كه‌سایه‌تیان له‌كه‌داره‌. گه‌ر مرۆڤ ئه‌مانه‌ی كرد ئه‌وا خۆشه‌ویسته‌ لای خه‌ڵك و نزیكه‌ لێیانه‌وه‌و چاوساغ و پێشه‌وایانه‌ و به‌رده‌وام به‌ چاكه‌ یاد ده‌كرێت، ئه‌مه‌ش به‌ڵگه‌یه‌ له‌سه‌ر ژیری و ویقاری خاوه‌نه‌كه‌ی، وه‌ك وتراوه:‌ (لا ترض قول أمریء حتی ترضی فعله ولا فعله حتی ترضی عقله ولا عقله حتی ترضی حیا‌ءه).  
واتا: به‌وته‌ی كه‌سێك رازی مه‌به‌ تا له‌ كرده‌وه‌كانی رازی ده‌بیت، له‌ كرده‌وه‌كانی رازی مه‌به‌ تا له‌ عه‌قڵ و ژیری كه‌سه‌كه‌ رازی ده‌بیت، له‌ ژیری رازی مه‌به‌ تا له‌ شه‌رم و ئابڕوی كه‌سه‌كه‌ رازی ده‌بیت. 
8-هۆكارێكه‌ بۆ پابه‌ندبوون به‌ ره‌وشت  و ئاكاری پێغه‌مبه‌رانه‌وه‌، له‌ به‌رئه‌وه‌ی شه‌رم سیفه‌تێكه‌ له‌ سیفاتی پێغه‌مبه‌ران و هاوه‌ڵان و پێشینی نه‌ته‌وه‌ی ئومه‌تی ئیسلام، پێغه‌مبه‌ری خوا(صلی الله علیه‌ وسلم ) له‌م روه‌وه‌ فه‌رمویه‌تی: (خمس من سنن المرسلين الحياء والحلم والحجامة والسواك والتعطر) . الراوي: يزيد الخطمي والد عبدالله المحدث: ابن جرير الطبري - المصدر: مسند ابن عباس - الصفحة أو الرقم: 1/513، خلاصة حكم المحدث: إسناده صحيح.  
له‌ ریوایه‌تێكی تردا فه‌رمویه‌تی: (أربع من سنن المرسلين : الحياء ، و التعطر ، و السواك ، و النكاح) الراوي: أبو أيوب الأنصاري المحدث: الألباني - المصدر: إرواء الغليل - الصفحة أو الرقم:  75، خلاصة حكم المحدث: ضعيف. 
واتا: پێنج شت له‌ سونه‌تی پێغه‌مبه‌راندایه‌: شه‌رم و نه‌رمونیانی و كه‌ڵه‌شاخ و سیواك و بۆن خۆشی. له‌ریوایه‌تێكی تردا هاتووه‌ شه‌رم و بۆن خۆشی و سیواك و ژن هێنان. 
9-هۆكارێكه‌ بۆ خۆشه‌ویستی خوای گه‌وره‌ ، پێغه‌مبه‌ری خوا(صلی الله علیه‌ وسلم ) فه‌رمویه‌تی: (إن الله عز وجل حيي ستير يحب الحياء والستر) الراوي: يعلى المحدث: الألباني - المصدر: صحيح أبي داود - الصفحة أو الرقم:  4011،خلاصة حكم المحدث: صحيح. 
به‌واتای خوای گه‌وره‌ به‌شه‌رم و حه‌یا و داپۆشه‌ره‌، شه‌رم و حه‌یاو پارێزراوی و داپۆشینی خۆش ده‌وێت .
ئیمامی ابن القیم (ره‌حمه‌تی خوای لێبێت) ده‌ڵێت: (خوای گه‌وره‌ كه‌سانی خاوه‌ن شه‌رم و ئابڕوی خۆشده‌وێ‌) .
10-هۆكارێكه‌ بۆ گیرابوونی نزاو پاڕانه‌وه‌ لای خوای گه‌وره‌، وه‌ك له‌ ئه‌سه‌ردا هاتووه‌ خوای گه‌وره‌ فه‌رمویه‌تی (ما انصفني عبدي.. یدعوني فاستحي ان ارده و یعصیني ولا یستحي مني).   
به‌واتای به‌نده‌كانم له‌گه‌ڵما دادپه‌روه‌ر نین، لێم ده‌پاڕێنه‌وه‌ شه‌رم ده‌كه‌م وه‌ڵامیان نه‌ده‌مه‌وه‌، لێم یاخی ده‌بن و شه‌رمم لێ ناكه‌ن ). 
ئیمامی ابن القیم فه‌رمویه‌تی: (شه‌رم كردنی په‌روه‌ردگار له‌ به‌نده‌كانی جۆرێكی تایبه‌ته‌ له‌شه‌رم، هزرو بیری ئێمه‌ ده‌ركی پێ ناكات، چونكه‌ شه‌رمی خوای گه‌وره‌ شه‌رمی گه‌وره‌یی و چاكه‌و به‌خششه‌ بۆ به‌نده‌كانی، خوای گه‌وره‌ خوایه‌كی به‌شه‌رم و به‌ڕێزه‌ شه‌رم ده‌كات له‌ به‌نده‌كانی گه‌ر ده‌ستی نزایان به‌رز كرده‌وه‌ به‌ ده‌ستی خاڵی بیانگه‌ڕێنێته‌وه‌). 
له‌كۆتاییدا له‌ په‌روه‌ردگاری مه‌زن و كاربه‌جێ‌ خوازیارم و ده‌پاڕێمه‌وه‌ نیعمه‌تی شه‌رم و حه‌یامان پێ‌ ببه‌خشێت و له‌گه‌ڵ كۆمه‌ڵی خۆپارێزاندا كۆمان بكاته‌وه‌.
وصلی الله علی نبینا محمد وعلی آله‌ وصحبه‌ وسلم
سه‌رچاوه‌كان 
1-ته‌فسیری ئاسان، م. برهان محمد امین
2- صحیح البخاری ومعه من هدی الساری شرح صحیح البخاری للامام ابن حجر العسقلانی، تحقیق خلیل مامون شیحا، دار المعرفه‌، بیروت لبنان الطبعه‌ الثانیه‌ 1428 ه_ 2007م 
3- صحیح مسلم، للامام الحافظ مسلم بن الحاج النیسابوری ، حقق اصوله و خرج احادیثه علی الكتب السته‌ ورقمه الشیخ خلیل مامون شیحا، دار المعرفه‌ بیروت _ لبنان الطبعه‌ الثانیه‌ 1428ه – 2007 م 
4- سنن ابی داود، للامام الحافظ المصنف المتقن ابی داود سلیمان ابن الاشعث السجستانی الاذدی - تحقیق : جمال احمد حسن و محمد بربر، المكتبه‌ العصریه‌ _ صیدا –بیروت 1429ه -2009 م 
5- سنن ابن ماجه‌، للامام الحافظ ابی عبدالله محمد بن یزید القزوینی - المكتبه‌ العصریه‌، صیدا –بیروت 1428ه -2007م .
6- سنن النسائی، المسمی بالمجتبی، طبعه‌ مخرجه‌ الاحادیث علی باقی الكتب السته‌ ومسند الامام احمد و مرقمه‌ الكتب والابواب علی المعجم المفهرس وتحفه‌ الاشراف مع فهرس اطراف الاحادیث علی ترتیب الحروف . وبهامشه حاشیه‌ الامام السندی المتوفی 1038ه، تخریج وترقیم و ضبط، صدقی جمیل العطار، دارالفكر للطباعه‌ و النشر والتوزیع – بیروت – لبنان الطبعه‌ الاولی 1425 -1426 ه- 2005 م 
7-سنن الترمذی وهو الجامع المختصر من السنن عن رسول الله (صلی الله علیه‌ وسلم ) ، ومعرفه‌ الصحیح والمعلول وما علیه العمل طبعه‌ مخرجه‌ الاحادیث علی باقی الكتب السته‌ ومسند الامام احمد و مرقمه‌ الكتب والابواب علی المعجم المفهرس وتحفه‌ الاشراف مع فهرس اطراف الاحادیث علی ترتیب الحروف واثبات الاحادیث المستدر كه‌، تخریج وترقیم و ضبط، صدقی جمیل العطار، دارالفكر للطباعه‌ و النشر والتوزیع – بیروت – لبنان الطبعه‌ الاولی 1425 -1426 ه- 2005م 
8- پوخته‌ی صه‌حیحی موسلیم. 
9- الحیا‌ء فی حیاه‌ المسلم/ عبدالرحمن بن فؤاد الجار الله، كتاب منشور فی الانترنیت.. 
10- موسوعه‌ من اخلاق الرسول اعداد / محمود المصری ابو عمار دار التقوی الطبعه‌ الاولی 2007. 

